
 d Маи 14 – иналукааӡаша 
аҳәынҭқарратә, аполитикатә ус-
зуҩ, ҳаамҭазтәи Аԥсуа ҳәынҭқарра 
ашьаҭаркҩы, Аԥсны Аҳәынҭқар-
ра Раԥ хьатәи Ахада, аҵарау-
аҩ-мрагылараҭҵааҩ ду Влади слав 
Григори-иԥа Арӡынба имшира ауп. 
Иԥсы ҭазҭгьы, иахьа ихыҵуан 79 
шықәса.

Аԥсны анапхгара Ешыра иҟоу 
Аԥсны Раԥхьатәи Ахада Владислав 
Арӡынба Имемориал аҟны ашәҭқәа 
шьҭарҵеит. Уи игәалашәара ҳаҭыр 
ақәырҵарц уахь инеит Аԥсны Ахада 
Аслан Бжьаниа, уи ихаҭыԥуаҩ Бадра 
Гәынба, Жәлар Реизара Аиҳабы Лаша 
Ашәба, Аԥсны иҟоу Урыстәыла ацҳа-
ражәҳәаҩ Михаил Шургалин, Жәлар 
Реизара адепутатцәа, Аиҳабыра иа-
лоу, атәыла ауаажә ларратәи аполи-
тикатәи усзуҩцәа. 

В.Арӡынба ихьӡ зху Аибашьра 
Ахьӡ-аԥша Аҳәынҭқарратә музеи 
аҟны иаартын Аԥсны Аҳәынҭқарра 
Раԥхьатәи Ахада имшира иазкыз 
афотоцәыргақәҵа.

Владислав Григори-иԥа Арӡын-
ба диит 1945 шықәса маи 14 азы 
Аҟәа араион Ешыра ақыҭан. Абра 
имҩаԥысит уи ихәыҷра, ишкол 
шықәсқәа.

Владислав Григори-иԥа Арӡын-
ба – асоветтә, аԥсуа аҳәынҭқар-
ратә, аполитикатә усзуҩ, аҭоурых-
тә ҭҵаарадыррақәа рдоктор, СССР 
жәлар рдепутат, Аԥсны Аҳәынҭқарра 
Раԥхьатәи Ахада – ҳаамҭазтәи аԥсуа 
ҳәынҭқарра ашьаҭаркҩы. 

Владислав Арӡынба – Аԥсны 
иҿыцӡоу аҭоурых аҟны иналука-
аӡаша хаҭароуп. Гәыҩбара аҵам 
аибашьраан атәыла зықәшәаз аҭагы-
лазаашьа уадаҩӡа аҟнытә Аԥсны ал-

гара имч шақәхаз, иара иоуп изыл-
шаз раԥхьатәи аибашьрашьҭахьтәи 
ашықәсқәа раан ихьыԥ шым 
аҳәынҭқарра аргылара амҩа ашҟа 
Аԥсны акылгара. 

Иуадаҩыз аамҭақәа раан, 1990 
ш. декабр азы, уи Аԥсны Ире-
иҳаӡоу Асовет Ахантәаҩыс далхын. 
Хықәкысгьы имаз ахатәҳәаақәҵара-
зы аԥсуа жәлар рзинқәа инеишьҭар-
гыланы рынагӡара акәын, ақырҭуа 
шовинистцәа ақәымчра ду шыҟар-
ҵозгьы.

Хашҭшьас ирымоузеи СССР Ире-
иҳаӡоу Асовет аилатәарақәа раан уи 
аҿацаҿаца ҳәа, апрограмматә ҟаз-
шьа змаз иқәгыларақәа. Уи иажәақәа 
рыла Аԥсны мацара акәымкәа, Асо-
вет Еидгыла азбжарак аҟны бзиа де-
ицырбеит.

Уи инапхгарала Аԥсны жәлар 
1992-1993 шықәсқәа рзы Аџьынџь-
тәылатә еибашьра аан аиааира ргеит. 
Убасҟантәи аамҭаз дыҟамзар ҟала-
рын даҽаӡәы, Владислав Григори-иԥа 
иааирԥшыз афырхаҵара аҟаҵара 
зылшоз. Адәахьала уахьихәаԥшу-
аз дҭынчын, аҽынкылара илан, 

аха уи инарҵауланы хьаас иман 
аибашьра иамҽхакыз Ҳаԥсадгьыл 
аҿы имҩаԥысуаз зегьы, игәаҵахь 
инеигон аибашьраҿы зԥацәа, 
згәакьацәа зцәыӡуаз аҭаацәарақәа 
рхьаа, ргәырҩа. Абас ишыҟазгьы, уи 
дацәхьаҵуамызт ихықәкы хада – аӷа 
иаҵархара, ақырҭуа мпыҵахалаҩцәа 
рҟнытә Аԥсны ахақәиҭра. 

Хашҭшьас иамоузеи 1992 шықәса 
сентиабр азы ақырҭуа-аԥсуа еима-
кы аҭышәныр тәаларазы Москватәи 
аиқәышаҳаҭра анапаҵаҩра! Вла-
дислав Григори-иԥа, иуҳәар ауеит, 
инапқәа дырҵәиуан, аха ари ауаҩ 
илшеит Аԥсны иазеиӷьны аусқәа ре-
иҿкаара, усҟантәи Урыстәыла анапх-
гара даара ишиқәыӷәӷәозгьы. Иара 
ибзоураны аиқәышаҳаҭра ианыхын 
аибашьра раԥхьатәи амшқәа раан 
Аԥсны ацхрааразы иааз хатәгәаԥха-
рала аибашьцәа рықәыӡбара иаз-
кыз ахәҭа. 

Владислав иеиԥш иҟаз ауаҩ ду 
1993 шықәса марттәи ажәылара 
ибӷа азԥымҵәеит. Ишдыру еиԥш, 
ари ажәылараан ҳармчқәа ацәыӡ 
дуқәа роуит. Уаҩы игәы иаанагар 
ауан имҩаԥысуаз ахҭысқәа рычҳа-
разы, рхыгаразы мчык изнымхе-
ит ҳәа. Аха Владислав ажәлар ид-
гылон, агәра ргон атәыла кылигарц 
ахьиҭахыз ахықәкқәа риашара. 

1994 ш. ноиабр 26 азы В.Г.Арӡын-
ба Аԥсны Аҳәынҭқарра Ахадас дал-
хын. 1999 шықәса октиабр азы, 
алхрақәа раан, ҩаԥхьа уи Аԥсны 
Ахадас деиҭалхын. 

Аполитика дшаҽызгьы, уи дҵа-
рауаҩны дшыҟац дыҟан. Иаа-
иԥмырҟьаӡакәа ихы аус адиулон, 
зегьы интересс иман. Аԥсны иаау-
ан-ицон еиуеиԥшымыз аекспертцәа, 
жәларбжьаратәи абжьацәажәаҩцәа, 
аҳәаанырцәтәи ажурналистцәа 
маҷҩымкәа. Владислав Арӡынба 
ихымҩаԥгашьа, ицәажәашьа урҭ 
агәахәара бзиа рзыннажьуан.

Владислав Григори-иԥа Арӡын-
ба – апрофессор, Аԥсны аҭҵаа-
радыррақәа Ракадемиа алахәы-
ла иашаҵәҟьа, Аԥсны Афырхаҵа, 
«Ахьӡ-Аԥша» аорден актәи аҩаӡара, 
хыԥхьаӡара рацәала аҳәаанырцәтәи 
аҳамҭақәа ианаршьахьан. 

Владислав Арӡынба       
диижьҭеи 79 шықәса ҵит

Наунагӡа жәлар          
ргәалашәараҿы

Маи 12 рзы диит Аԥсны жәлар 
рпоет, аҳәынҭқарратәи ауаажәлар-
ратәи аусзуҩы Баграт Уасил-иԥа 
Шьынқәба.

Уи игәалашәараз, анышә дахьа-
мадоу апаркахь инеит Аԥсны Аԥы-
за-министр актәи ихаҭыԥуаҩ 
Џьансыхә Нанба, Аԥыза-министр 
ихаҭыԥуаҩ Владимир Делба Аԥс-
ны ашәҟәыҩҩцәа, апоет иҭынхацәа, 
ашколхәыҷқәа. 

Агәалашәаратә митинг аартуа, 
Аԥсны ашәҟәыҩҩцәа Реидгыла ахан-
тәаҩы Вахтанг Аԥҳазоу иҳәеит Баграт 
Уасил-иԥа Шьынқәба игәалашәара 
еснагь ижәлар ишрыцу, ишшьардаӡоу 
апоет, ауаҩы-лаша ижәлар рыхьӡ 
аҭыгараз, реидкылараз илиршаз.

 Ажәа иҳәеит апоет Анатоли 
Лагәлаа, уи ашьҭахь Баграт Шьынқәба 
иажәеинраалақәа ирыԥхьон ашкол-
хәыҷқәа. Ақәа кыдхаҽа ишле-
иуазгьы, аҵаҩцәа аԥсы ахаҵа-
ны идырцәажәон ҳашәҟәыҩҩы 
ду ицәаҳәақәа, иажәеинраалақәа 
«Сан», «Ажәа» уҳәа. Урҭ рыԥхьеит 
Б.Шьынқәба ихьӡ зху Аҟәатәи ак-
тәи абжьаратә школ аҵаҩцәа. Џьара 
акала ирыҵахомызт И.Воронов ихьӡ 
зху Аҟәатәи 3-тәи абжьаратә школ 
аҵаҩцәагьы.

Апоет игәалашәараз еизаз зегьы 
иҭабуп ҳәа раҳәо дықәгылеит имаҭа 
Леуан Миқаа.

Баграт Шьынқәба ибзоураны аԥ-
суа литература иаланагалеит ажанр  
ҿыц– иажәеинраалоу ароман. Иа-
ра иаԥҵамҭақәа «Ахра ашәеи» 
«Аҿатә-уааи».

Насгьы ироман «Ахра ашәа» иал-
хны иҭыхын жәлары зегь бзиа еицыр-
баз афильм «Хҭырԥа шкәакәа».

Аҭыԥ ду ааннакылоит адунеи иа-
ныӡааз аубых жәлар рҭоурых атәы 
зҳәо ароман «Ацынҵәарах». Ари 
аԥҵамҭа еиҭагоуп 45 бызшәа рахь. 
«Зыԥсадгьыл зцәыӡыз зегьы ицәыӡу-
еит», – абар уи ахшыҩҵак.

Баграт Шьынқәба ипоезиа ашәаб-
жьы ахыҩуеит. Ирацәоуп еицыр-
дыруа иажәеинраалақәа, ашәақәа 
злырххьоу, «Амҳаџьыраа» ирызку 
ашәа, «Кәафҭа шкәакәа»,  «Аԥшалас».

Ирацәоуп апоет ирҿиамҭақәеи 
иуаажәларратә усуреи рзы ианашьоу 
аҳамҭақәа. «Ахьӡ-Аԥша» аорден ак-
тәи аҩаӡара ианашьан.

1967 шықәсазы ироман «Ахра 
ашәа» азы ихҵан Аԥсны жәлар рпоет 
ҳәа ахьӡ ҳаракы, иагьирҭеит Дыр-
мит Гәлиа ихьӡ зху Аҳәынҭқарратә 
премиа.

Баграт Уасил-иԥа Шьынқәба иду-
неи иԥсахит 2004 шықәсазы 86 
шықәса дшырҭагылаз,.

Баграт Шьынқәба игәалашәараз

Наира Сабекиа

Сынтәа  79 шықәса ҵит 1941-
1945 шықәсқәа рзтәи Аџьынџьтәы-
латә еибашьра еилгеижьҭеи. Ари 
аибашьра ԥышәагак иаҳзаҩызахе-
ит Аԥсны жәлар, егьырҭ Асовет Еид-
гыла иалаз зегь рзеиԥш.

Аԥсны есышықәса, маи 9 – ныҳәа 
дук еиԥш иазгәарҭоит. Иԥшьоуп ҳара 
ҳзы, ҳҵеицәа ршьала иаагоу Аиааи-
рамш. Аҳҭны-қалақь Аҟәа, Идырым 
асолдаҭ ибаҟа аҿаԥхьа иазгәаҭан ари 
амш. Еиқәуп икәеи-цеиуа «Иҿымцәа-
ауа амца». Шьыжьы инаркны, еих-
сыӷьрада рышәҭ шьыҵәрақәа рыма-
ны арахь иааит ажәлар.

 Афырхацәа рбаҟа аҿаԥхьа 
ихырхәарц иааит: Аԥсны Аха-
да Аслан Бжьаниа, Аԥыза-министр 
Алеқсандр Анқәаб, аекономика ами-
нистр Кристина Озган, афинансқәа 
рминистр Валери Делба. Аныҳәатә 
митинг хацыркуа, Аԥыза-министр 
актәи ихаҭыԥуаҩ Џьансыхә Нан-
ба ажәлар аныҳәа рыдиныҳәалеит, 
иазгәеиҭеит 1941-1945 шықәсқәа 
раантәи аибашьраҿ Аиааира ҳзааз-
газ афырхацәа рыгәҭа ишгылоу Аԥс-
ны аҵеицәа.

Аԥсны иҟоу Урыстәылатәи ацҳа-
ражәҳәарҭа ахьӡала адныҳәалара 
ҟаиҵеит  ацҳаражәҳәаҩ Михаил 
Шургалин. Аҟәа ақалақь ахадара аҟ-
нытә аныҳәа рыдиныҳәалеит ақа-
лақь ахада ихаҭыԥуаҩ Авҭандил Сур-
маниӡе.

Акрызҵазкуа аныҳәа ду амитинг 
аҟны имҩаԥган даҽа хҭыск. Абраҟа 
«Идырым асолдаҭ» ибаҟа ааигәа их-
туп Аџьынџьтәылатә еибашьраҿы 
иҭахаз аԥырҩы, Аԥсны Афырхаҵа 
Қьаазым Агрба (ибиуст) ибаҟа. Уи 
инадҳәалан ажәахәқәа ҟарҵеит 
Закан Нанбеи Аԥсуа телехәаԥшра 
анапхгаҩы Ирина Агрбеи. Аибашьра 
ду аҿы Гастелло ифырхаҵара аа-
зырԥшыз Қьаазым Агрба дҭахеит 
Румыниа. Уи изкны иара убас иқәгы-
леит: аинрал-маиор Гарри Купалбеи,  
Қьаазым Агрба ихьӡ зху Џьырхәатәи 
ашкол анапхгаҩы Дифа Агрбеи, 
ашкол аҵаҩы Саида Барганџьиеи.

Аныҳәатә митинг хыркәшан апа-
рад ала, акомандаҟаҵаҩ – атәылахь-
чара аминистр ихаҭыԥуаҩ Беслан 
Ҵәыџьба, апарад идикылон Аԥс-
ны атәылахьчара аминистр Влади-
мир Ануа.

Иара убас ари апарад иалахәын 
«Ԥсра зқәым архәҭа».

Аиааира  Ду амш 

 d Иналукааша аҭоурыхҭҵа-
аҩ   Гьар гь Ӡиӡариа диижьҭеи 110 
шықәса ҵит. 

Гьаргь Алықьса-иҧа Ӡиӡариа ди-
ит иахьатәи Гәдоуҭа араион  Лыхны 
ақыҭан 1914 ш. маи 6 рзы, ан-
хаҩы иҭаацәараҿы. 1924 ш. инар-
кны 1929 шықәсанӡа аҵара иҵон 
Гәдоуҭа иҟаз ахәыҷтәы школ-ин-
тернат аҟны. Анаҩс дҭалоит Аҟәатәи 
иҿырҧшыгаз аҧсуа школ-интернат 
(иахьа Н. А. Лакоба ихьӡ зху Аҟәатәи 
ажәабатәи ашьхарыуаа рышкол). 
Усҟан  аҭоурых дазҿлымҳахо да-
лагеит. Ашкол даналга дҭалоит аҭо-
урыхи, алитературеи, афилософи-
еи Москватәи (МИФЛИ) ринститут, 
аҵараиурҭа қәҿиаралагьы далгоит. 
1939 ш. Аҧсныҟа даныхынҳә аусу-
ра далагоит Д.И. Гәлиа ихьӡ зху абыз-
шәеи, алитературеи, аҭоурыхи Аҧс-
нытәи ринститут (иахьа – Д. Гәлиа 
ихьӡ зху Аҧсуаҭҵааратә институт) 
аҟны. Москва ирҳаз адырра иабзо-
ураны, азыҟаҵара бзиа змаз, аҵа-
рауаҩ ҿа ҽышәала аҭҵаарадырра 
иҽагәылеихалоит.

Аҧсны аҭоурых ҭызҵаауаз ҵа-
рауаҩык иаҳасабала, Гьаргь Ӡиӡа-
риа иаҧҵамҭақәа рзикуан ХlХ-ХХ 
ашәышықәсақәа раантәи аамҭақәа, 
Аҧсны Урыстәыла адҵара, аре-
форма ҟалаанӡатәи Аҧсны асоци-
ал-економикатә ҭагылазаашьа, аҧ-
суаа налаҵаны Кавказ ашьхаруа 
жәларқәа рзы итрагедиа дуны иҟа-
лаз амҳаџьырра, аҧсуа интеллиген-
циа рышьақәгылара уҳәа. 

Иусумҭа «ХlХ ашәышықәса актәи 
ажәашықәсазы Аҧсны азы ақәҧа-
ра» акәзар, ХlХ ашә. алагамҭазы 
Аҧсны имҩаҧысуаз ахҭысқәа ирыз-
кыз раҧхьаӡатәи лагаланы иҟа-

леит. Аамҭақәа аниас ҩаҧхьа  да-
зыхынҳәуеит ари атема, иҭижьуеит 
имонографиа «Аҧсны Урыстәыла 
адлареи уи аҭоурыхтә ҵаки».

1946 ш. иихьчаз икандидат-
тә диссертациа «Аҧсны 1917-
1918 шықәсақәа рзы» азикит арҭ 
ашықәсқәа раан Аҧсны имҩаҧы-
суаз ахақәиҭратә ҵысра. 

Жәлар рынхамҩеи ХlХ ашәы-
шықәсазы Аҧсны асоциалтә еи-
зыҟазаашьақәеи ирызкхеит «1870 
шықәсазы анхаҩцәа рреформа ҟа-
лаанӡа». 1958 ш. қәҿиарала ихьче-
ит адоктортә диссертациа. 

 1947 ш. ВКП (б) Ацентр Комитет 
ахьӡала ишьҭыз, аҧсуа жәлар рми-
лаҭ зинқәа рыхьчара иазкыз ашәҟәы 
знапы аҵазҩыз дыруаӡәкын. Уб-
ри инамаданы аус ахьиуаз Аҟәатәи 
аҳәынҭқарратә арҵаҩратә инсти-
тут аҟнытә имаҵурагьы дамхын. Аха 
аиаша шьақәгылеит, Сталин даныҧ-
сы ашьҭахь. Убри нахыс Аҧсны аҿи-
ара амҩа ҿыц ылнахит. 

Еиуеиҧшым аамҭақәа рзы 
иҭыжьын Гьаргь Ӡиӡариа еицыр-
дыруа иусумҭақәа: «Аҧсны 1866 
ш. ақәгылара», «Аҧсны аҭоурых ао-
черкқәа 1910–1921», «Ефрем Ешба», 
«Адекабристцәа Аҧсны», «Аҧсны 
ареволиуциатә қәҧараҿы асовету-
ааи «Кьаразааи» рроль», «Ареволиу-
циа ҟалаанӡатәи аҧсуа интеллиген-
циа рышьақәгылара» уҳәа. 

Гьаргь Ӡиӡариа иаҧҵамҭақәа 
лагала дууп аҧсуа ҭоурыхҭҵаа-
разы.  Аха иалкааны иазгәаҭазар 
ахәҭоуп,1975 ш. иҭыҵыз ишәҟәы 
«Амҳаџьырреи ХlХ ашәышықәсазы 
Аҧсны аҭоурых апроблемақәеи». 
Изӡатәузеи, ари аҩыза аҭҵаарадыр-
ратә усумҭа ду, асовет идеологиа амч 
аныҕәҕәаз аамҭақәа раан аҭыжьра 
гәаҕьыуацәан. Уаанӡа ас инарҭба-
аны иҭҵаамызт аҵарауаҩ инарҵа-
уланы, мҽхакы ҭбаала ицәыригаз 
ХlХ ашәышықәсазы имҩаҧысуаз 
ахҭысқәа.  Иара убас аҭоурыхҭҵа-
аҩ арҵагатә цхыраагӡа «Аҧсны аҭо-

урых» (1988) авторцәа дыруаӡәкын, 
Аҭоурыхҭҵаара инаваргыланы 

Гьаргь Ӡиӡариа, ауаажәларратәи 
аҳәынҭқарратәи усура инапы ала-
кын. 1975 ш. инаркны иҧсҭазаара 
далҵаанӡа Аҧсны Иреиҳаӡоу Асо-
вет Ахантәаҩы имаҵура дахагылан. 
СССР Иреиҳаӡоу Асовет афбатәи, 
абыжьбатәи, аабатәи ааҧхьарақәа 
рдепутатс даныҟаз илиршеит ар-
хивқәа рахь анеира, аҭоурыхтә ма-
териалқәа рыҧшаара, ргәылаҧшра, 
иҭҵааратә усураҿы  урҭ ахрархәара. 
ХlХ ашә. атрагедиа зхызгаз ашьха-
руаа жәларқәа зегьы рзы хҭыс дуны 
иҟалеит зыӡбахә ҳамоу  амоногра-
фиа аҭыҵра. Кавказтәи аибашьра, 
«амҳаџьырра» ҳәа хьӡыс изауз ашь-
харуа жәларқәа рыҧсадгьылқәа 
ирыхцаны рхырҵәара аҭоурых иазк-
ны абаҟа иргылеит уҳәар имыцхәхом. 

Гьаргь Ӡиӡариа акыршықәса абыз-
шәеи, алитературеи, аҭоурыхи Аҧс-
нытәи  ринститут аҟны  аус иуан, 
аҧхьа аиҳабы ихаҭыҧуаҩс (1953–
1957), ашьҭахь, 1966–1988 шш. раан 
- уи аиҳабыс.  Аҟәатәи аҳәынҭқар-
ратә арҵаҩратә институт апрофес-
сор ҳәа ахьӡ ихҵан. Аҭҵаарадырреи 
аҵара-ааӡара ауси қәҿиарала еи-
леигӡон. Иеихьӡарақәа ҳасаб рзуны 
Қырҭтәылатәи ССР аҭҵаарадыррақәа 
Ракадемиа алахәыла-корреспон-
дентс далхын. Қырҭтәылеи Аҧсни 
аҭҵаарадырра зҽаҧсазтәыз аусзуҩы 
ҳәа аҳаҭыртә хьыӡқәа ихҵан.   Асовет 
ҳәынҭқарра аҟнытә акыр аҳамҭақәа 
ианашьан, урҭ рхыҧхтаӡараҿы иҟоуп:  
Аџьа Абираҟ Ҟаҧшь аорденқәа ҩба, 
«Аҳаҭыртә Дырга» аорденқәа ҩба, 
«Аиҩызара аорден» уҳәа егьырҭгьы. 

Аҵарауаҩ икьыҧхьымҭақәа 400 
инаиреиҳауп. Иҭижьыз аҭҵаарадыр-
ратә усумҭақәа 150 инарыцуп. Урҭ 
рахьтә амонографиақәеи, аизгақәеи, 
аброшиурақәеи ҩынҩеижәижәаба 
рҟынӡа ыҟоуп. Иазгәаҭазар ахәҭоуп 
иара убас аҵарауаҩ Аҧсны аҵара 
Аминистрра, ашәҟәҭыжьырҭа «Ала-
шара», Аҧсны ашәҟәыҩҩцәа Ре-
идгыла алитература-сахьаркыратә 
журнал «Алашара» рколлегиақәа 
реилазаарақәа дышрылаз. 

Аҵарауаҩ иҧсадгьыли иуа-
ажәлари дрыҧхеит 1988 ш. маи акы 
азы. Иҭҵаарадырратә ҭынха акәзар, 
еиуеиҧшым ашықәсқәа раан х-томк 
ҭыҵит. 

 Гьаргь Ӡиӡариа иҧсҭазаара 
зегьы ижәлари иҧсадгьыли ры-
маҵ аура иазкын, шьардагьы илир-
шеит. Еснагь икәша-мыкәша иҟаз 
рзы дҿырҧшыган, дымҩақәҵаҩын. 
Ижәлар гәакьа рҿахәы зҳәоз аҵе-
ицәа хатәрақәа дреиуан. 

Аҭҵаарадырра аусхк аҟны Аҧс-
ны иаҧҵоуп Гь. А. Ӡиӡариа ихьӡ зху 
Аҳәынҭқарратә премиа. Уи ранар-
шьоит агуманитартә ҭҵаарадыррақәа 
рҟны зусумҭа ҿыцқәа рыла иалыр-
каауа аҵарауаа.  Аҳҭны-қалақь аҟны 
иҟоуп ихьӡ зху амҩа. 

 Гьаргь Алықьса-иҧа Ӡиӡариа 
Аҧсны аҵеицәа хатәрақәа дыруаӡәк-
ны ихьӡ хашҭра ақәымкәа иаанхоит. 

В. Ажәанба

Имариамыз амҩа 
ианысыз

Гьаргь Ӡиӡариа –           
110 шықәса

Амшцәгьа иахҟьаны Очамчыра 
араион аҿы аӡиас Дӷамшь иаԥну 

ақыҭақәа Џгьарда, Ӷәада, Кәтол рын-
хацәа аԥхасҭа рнаҭеит. Зҳәаақәа 

ирҭыҵыз аӡиас анхарҭа ҭыԥқәа 
ирыҵалеит, аԥстәи аԥсаатәи ааха 
ӷәӷәа роуит. Шаҟа нхарҭа ҭыԥ аӡы 
рыҵалаз макьана аҳәара уадаҩуп. 
Аԥсабаратә рыцҳара ахьыҟалаз 
аҭыԥ ахь инеит араион анапхгара.

Амшцәгьа иахҟьаны Очамчы-
ра араион аҿы аҧхасҭа ҕәҕәа зауз 
ақыҭақәа Кәтоли Џьгьардеи дырҭа-
аит Аԥсны Аҳәынҭқарра Ахада Аслан 
Бжьаниа.  Очамчыра араион Аха-
да ихаҭыԥуаҩ Артемон Габелаиа 
Аҳәынҭқарра Ахада иеиҳәеит ам-
шцәгьа иҟанаҵаз аԥхасҭа атәы. Аӡы 
рыҵалеит аҩнқәа, анышәынҭрақәа, 
иҵнашәааит ацҳақәа. 

Аҧсабаратә рыцҳара ааха знаҭаз 
анхацәа аҳәынҭқарра аҟынтә ацхы-
раара роуеит, - иҳәеит Аслан Бжьаниа. 
Иара убасгьы Аҧсны Ахада Кындыҕ 
ақыҭан аӡы амҩа ахьыҵнаӡәӡәааз 
дахәаҧшит. Аӡхыҵра ахҟьа-ԥҟьақәа 
раҧырҟәҟәааразы изыхәҭоу 
аусбарҭақәа адҵа риҭеит.

Дӷамшь аӡиас хыҵит

Аԥсны Аҳәынҭқарра Ахада Аслан 
Бжьаниа Аԥсны жәлар Мшаԥныҳәа ры-
диныҳәалеит.   

«Акыр иаԥсоу ҳауаажәлар! 
Гәык-ԥсык ала ишәыдысныҳәало-

ит аԥсҭазаара ҿыц, ҩныҵҟала аиҭеира 
иазҳәоу Мшаԥы лаша аныҳәа ду! 

Ари аныҳәа аԥсуа жәлар ҳзы жәытә-
натә аахыс ныҳәа дун, аныҳәақәа зегьы 
иреиҳан. Абри аҽны, даҽаамҭанык 

еиԥшымкәа, зегьы ауаҩра, аилибакаа-
ра, аҳаҭыреиқәҵара реиԥш иҟоу аҵас 
бзиақәа ирымоу аҵакы ҳазхәыцуеит, урҭ 
рықәныҟәаразы агәаԥхара ҳауеит. Ам-
шаԥныҳәа иацны ҩнаҭацыԥхьаӡа инеиа-
аит агәыӷра лаша, анасыԥ. Ԥхаррала, бзи-
абарала иҭәызааит шәыгәқәа.

 Мшаԥныҳәа алԥха шәымзааит зегьы 
ҭаацәаныла!    

Ҽаанбзиала шәнеилааит!»

Мшаԥныҳәа ахьӡала 
адныҳәалара

Аԥсны Ахада Иусԥҟала
Аҳәынҭқарра Ахада Аслан Бжьа-

ниа Инал Арӡынба Аԥсны адә-
ныҟатәи аусқәа рминистр имаҵзу-
раҟынтәи ихы иақәиҭтәразы Аусԥҟа 
инапы аҵаиҩит. Абри атәы аанацҳа-
уеит атәыла Ахада ипресс-маҵзура. 

«Адәныҟатәи аусқәа рминистр 
инапынҵақәа рынагӡара идҵо-
уп аминистр ихаҭыԥуаҩ Иракли 
Вахтанг-иԥа Ҭыжәба», –иазгәаҭо-
уп лаҵарамза 7, 2024 шықәсазы 
иҭыжьыз Аусԥҟаҿы.

Аиҭашьақәыргылара  
азҵаарақәа ирылацәажәеит

Атәыла Аԥыза-министр Алеқ-
сандр Анқәаб Витали Џье-
ниа хантәаҩыс дызмоу Аԥсны 
асахьаҭыхыҩцәа Реидгыла ахаҭар-
накцәа дырԥылеит.  Аминистрцәа 
Реилазаара апресс-маҵзура иҟа-
наҵо адыррақәа рыла, аиԥылара 
иалахәыз Ацәыргақәҵатә зал ха-
даҿы аиҭашьақәыргыларатә усу-
рақәа ирыдҳәалоу азҵаарақәа иры-
лацәажәеит.

 Хара имгакәа ихыркәшахо-
ит Пушкин имҩаҿы игылоу Ами-

лаҭтә сахьатә галереиа ахы-
бра аиҭашьақәыргылара иазку 
аусурақәа, – иҳәеит Алеқсандр 
Анқәаб. Уи иажәақәа рыла, уаҟа 
аиҭашьақәыргыларатә усурақәа 
рышьҭахь ацәыргақәҵақәа мҩаԥу-
галар алшоит. Ацәыргақәҵатә зал 
хада аҟны аусурақәа рынагӡара, 
иара ахыбра аҭагылазаашьа, иа-
ра убас уи архитектуратә ҭеиҭыԥш 
аиқәырхара шхымԥадатәу ҳасаб 
азуны, еиҳа аамҭа агар алшоит ҳәа 
иазгәаҭан.

 Аиԥылараҿы иара убас Асахьатә 
галереиа афонд ахарҭәаара азҵа-
арагьы иалацәажәеит. Аиԥылара 
ихы алаирхәит Аҳәынҭқарратә еи-
лахәыра «Аԥсныргылара» аиҳабы 
Руслан Тәанба. 

Аминистрцәа                
Реилазаараҿы

 d Мшаԥымза 25 рзы Аԥсны 
Аҳәынҭқарра абызшәатә полити-
казы Аусбарҭа аԥшьгарала Х.Ча-
магәуа ихьӡ зху Гагратәи аԥсуа 
школ №1 аҟны иаартын аԥсуа 
бызшәа аҵаразы аекспресс кур-
сқәа.

Ашкол иаҭааит Аусбарҭа аиҳа-
бы Гәында Кәыҵниаԥҳаи,аусбарҭа 
аспециалист хада Гәында Сақани-
аԥҳаи иара зламҩаԥгахо аплан ры-
лаԥш ахыргарц.

Акурсқәа мҩаԥылгоит аԥышәа 
ду змоу аԥсуа бызшәеи алитера-
туреи рырҵаҩы Инна Бенделиани.

«Иахьатәи аамҭазы арҭ акурсқәа 
ирхыԥхьаӡалоуп 20-ҩык рҟынӡа 
азыӡырҩцәа. Иаарту курсқәоуп. 
Макьаназы гәыԥк ауп иаартны иҳа-
моу. Аха излаабо ала,  азыӡырҩцәа 
еиҳа рхыԥхьаӡара ахьеиҳахо ина-
маданы иҵегь агәыԥқәа раартра 
алыршахоит. Уаанӡа, асеиԥш иҟаз 
акурсқәа 2017 ш. азы иаартны иҳа-
ман абызшәатә политика акомитет 

аԥшьгарала. Усҟан ҳхы иаҳархәе-
ит Ада Кәарҷелиа лышәҟәы. Ак-
тәи, аҩбатәи аҩаӡарала иалкаан 
ирыҭан асертификатқәа. Апанде-
миатә чымазара иахҟьаны усҟан 
ҳусура аанаҳамкылар ада ԥсыхәа 
ҳмоуит.

Уажәы иҳадыргалаз аметодика 
ҿыцуп. Ауниверситет аҿы астудент-
цәа изладдырҵо ауп. Уаҟа асерти-
фикатқәа ранаҳшьоит шықәсыб-
жак ашьҭахь.

Акурсқәа русура еиҿкаауп 
мчыбжьык ахь ҩынтә сааҭки бжа-
ки ирҭагӡаны. Иаарласны ныҳәак 
аҳасабала сҽазыҟаҵаны сцоит, дар-
гьы ргәалаҟазаара шьҭыхны,  ир-
гәыбзыӷны иалазгалоит. Ҳәарада, 
иарбанызаалак аҵара уадаҩуп, 
аха ауаҩы игәы ацԥыҳәаны дыз-
лаго зегьы иқәманшәалахоит», – 
азгәалҭеит Бенделиани. 

Ашкол адиректор Мзиа Дауҭи-
еи, Гагра араион аҵараҟәша аиҳа-
бы Мадина Ажьибеи инаҵшьны 
иазгәарҭеит асеиԥш иҟоу акурсқәа 
рымҩаԥгара акырӡа шаҵанакуа 
абызшәа аиқәырхаразы.

Аԥсуа бызшәа аҵаразы
Аманда Анталаа

 d Аҵара аминистр Инал Габлиа 
апресс-конференциа мҩаԥиге-
ит Аԥсуа телехәаԥшра апресс-
центр аҟны.Иара убас ажурна-
листцәа рызҵаарақәа рҭак ҟарҵон 
Очамчыра араион Ахадара аҵа-
ра аҟәша аиҳабы Ҭемыр Гындиа, 
Гәдоуҭа араион Ахадара аҵара 
аҟәша аиҳабы Адамыр Ҳаразиа.

«Артектәи аԥхьарақәа» рахь 
Апресс-конференциа атема ха-

да акәны иҟан Жәларбжьаратәи 
ахәыҷтәы центр «Артек» анапхга-
ра рнаԥхьарала II Жәларбжьаратәи 
аҭҵаарадырра-практикатә конфе-
ренциа «Артектәи аԥхьарақәа» рҟ-
ны Аԥсны аҵара аминистр Инал Га-
блиа иалахәра. Уи мҩаԥысуан Ҟрым, 
Иалта ақалақь аҟны апрель 26 инар-
кны 30 азынӡа.

Аминистр иазгәеиҭеит, аконфе-
ренциа хықәкыс ишамаз аҭҵаара-
дырра-методикатә информациеи 
аҵара амилаҭтә система инақәыр-
шәаны ааӡаратә усура арҿиара 
аԥышәеи реимдара. 

«Аконференциа еизнагеит Уры-
стәылатәи Афедерациа еиуеиԥшым 
асубиектқәа рҟынтәи аекспертцәеи 
алахәылацәеи 140-ҩык. Ҳара ҳзы 
даара аинтерес аҵан, хәарҭара алан 
абасеиԥш иҟоу аусмҩаԥгатә аҽа-
лархәра. Сара ааԥхьара ахьсырҭаз 
азы иҭабуп ҳәа расҳәоит Жәларб-
жьаратәи ахәыҷтәы центр «Артек» 
анапхгара, – иҳәеит аминистр.

Аԥснытәи аделегациа аконфе-
ренциаҿы иқәгылеит, русура аԥышәа 
атәы еиҭарҳәеит.

Габлиа иаҵишьит иара даара 
ишигәаԥхаз Артек аҵара аус аз-
неишьа.

«Ҳара иаабеит раԥхьатәи 
аиԥылараҿы Урыстәыла ареги-
онқәа зегьы рҟынтәи 3200-ҩык 
ахәыҷқәа. Анаҩстәи аиԥылара 
жәларбжьаратәихоит. Жәларбжьа-
ратәи ахәыҷтәы центр «Артек» ашҟа 
анеира усҵәҟьа имариам. Ахәыҷқәа 
ибзианы аҵара рҵозароуп, иагьа-
зыҟаҵазароуп», – иҳәеит иара.

Аԥснытәи ахәыҷқәагьы «Артек» 
ашҟа анеиразы алшарақәа рымоуп. 

Шықәсык аҩнуҵҟала
«Шықәсык аҩнуҵҟала 15-ҩык 

ашколхәыҷқәа «Артек» ашҟа 
иҳашьҭлоит. Ахәыҷқәа алҳаԥшаа-
уеит конкурстә шьаҭала. Лымкаала 
хшыҩзышьҭра азаауеит ашкол аҟ-
ны урҭ рҵара, аԥсуа бызшәа адыр-
ра уҳәа егьырҭ аихьӡарақәагьы», – 
иҳәеит аминистр. 

Габлиа иажәақәа рыла, иаар-
ласны Аԥсны иаадыртраны иҟо-
уп ахәыҷтәы лагер ҿыц. «Артек» 
аҟнытәи аспециалистцәеи Уры-
стәылазегьтәи ахәыҷтәы центр 
«Сменаи» ҳацхраауеит аԥызаҩцәа 
разыҟаҵара аганахьала», –иҳәе-
ит иара.

Очамчыра араиони Гәдоуҭа ара-
иони рхадарақәа рҵара аҟәшақәа 
реиҳабацәа Ҭемыр Гындиеи Ада-
мыр Ҳаразиеи иара убас «Артек» 
аусура агәахәара рнаҭеит. 

«Даара ҳаргәырӷьеит Артек аҟ-
нытәи ахәыҷқәа Аԥсны аӡбахә 
ахьырдыруа, урҭ рахьтә аӡәырҩы 
ирҭахуп ҳашҟа иааны рыԥсы 
ршьарц», – иҳәеит Ҳаразиа. 

Аԥснытәи аделегациа, «Артектәи 
аԥхьарақәа» ирылахәыз зегьы ре-
иԥш, иаҭааит амемориал  тә комплекс 
«Сапун-гора», ашәҭқәа шьҭарҵеит 
аибашьцәа рбаҟаҿы.

Артек, Ахьӡ-аԥша абаҟаҿы 
имҩаԥысит «Агәалашәара арекви-
ем». Аконференциа иалахәыз уаҟа 
афырхацәа-артекаа рбаҟақәа 
ршьапаҿы ашәҭқәа шьҭарҵеит, ми-
нуҭктәи аҿымҭрала иҭахаз ргәала-
дыршәеит.

Иалтаҟа рнеира инаваргыла-
ны, ажурналистцәа интересс иры-
ман ареспубликаҿы аҵара асисте-
ма иазкыз егьырҭ азҵаарақәагьы.

Азҵаарақәеи аҭакқәеи
«Еиҵагыло абиԥара ҿа па-

триотизмла рааӡара атәы ҳа-
налацәажәауа,  «Иаҳакәршаны 
иҟоу адунеи» арҵага шәҟәқәа рҟ-
ны актәи аклассаа аԥхьоит да-
ра рҳәынҭқарра – Урыстәыла ауп 
ҳәа, ирбоит, еилыркаауеит Уры-
стәылатәи аҳәынҭқарратә сим-
волика, Аԥсны уи аҩыза зыҟам-
зеи? Изамуазеи актәи акласс 
инаркны ахәыҷқәа дара ахьынхо, 
иахьынҵуа атәыла дырдырра?», – 
дҵааит ажурналист Низфа Аршба. 

«Шәара зыӡбахә шәымоу 
ашәҟәы Урыстәылантәи иҳауит. Уи 
рҵага шәҟәуп. Аԥсуа школқәа иры-
моуп рхатәы рҵага шәҟәы, аха уи 
ашҟагьы имаҷымкәа азҵаарақәа 
ҳазцәырҵуеит», – иҳәеит ами-

нистр, иагьациҵеит ахәыҷқәа Аԥс-
ни уи амилаҭтә символикеи ртәы 
рзеиҭаҳәара аганахьала аӡәгьы 
дшырԥырхагам.

«Ахәыҷқәа рааӡараҿы ихьыԥшу 
рацәоуп, арҵага шәҟәы мацара 
акәымкәа, арҵаҩгьы. Схаҭа Уры-
стәыла сынхон, аурыс школ салге-
ит, аха уи сԥырхагамхаӡеит схатәы 
бызшәа аҵараҿы, уи ала ацәажәа-
раҿы. Ҳҿаԥхьа иҟаҵатәны ишьҭоу 
рацәоуп аҵара асистема аганахьа-
ла», – иҳәеит иара.

Ахәыҷқәа аԥсышәала ицәажәа-
ларц азы иҟаҵатәузеи ҳәа азҵаа-
ра аҭакс, Инал Габлиа иҳәеит ари 
проблемаҵәҟьаны ишыҟоу. Ҳаз-
ну ашықәс азы аҵара Аминистрра 
иҭнажьит аԥсышәала арҵага шәҟәы 
ҿыцқәа, иара убас ахәыҷбаҳчақәа 
рааӡамҭацәа рзы арҵагатә цхы-
раагӡа «Аҟәыбҷа», актәи аклассқәа 
рзы иаздырхиоит «Анбан» ҿыц.

Арҵаҩцәа азхом: 
иҟаҵатәузеи?
Апресс-конференциаҿы иаз-

гәаҭан ашколқәа рҟны арҵаҩцәа 
шазымхауа. Ҳазну аамҭа-
зы иазхаӡом 600-ҩык рҟынӡа 
арҵаҩцәа,  – иҳәеит аҵара ами-
нистр Инал Габлиа. «Ари апробле-
ма зегьрыла азнеира аҭахуп. Ахада 
иҟны акырынтә ҳалацәажәахьеит. 
Абри азҵаара аганахьала аамҭа 
рацәаны иҳацәцахьеит. Азана-
аҭ астатус алаҟәреи ауалафахәы 
амаҷреи ирыхҟьаны арҵаҩы иза-
нааҭ ашьҭыхра рҭахӡам. Ҩаԥхьа 
атәылаҿы иҳараҳкроуп арҵаҩы 
истатус», – иҳәеит иара. 

Ари хымԥада зҭыԥ иқәҵатәу ус-
нагӡатә хаданы иҟоуп. 

«Сгәыӷуеит, ҳазну ашықәс азы 
аҵаразы азакәан адкылара ҳал-
шап ҳәа. Уаҟа иарбахо рацәахоит», 
– иҳәеит аминистр. 

Урыстәыла аҵара Аминистрра 
иҳаднагалеит акадрқәа разымха-
ра апроблема аӡбаразы иреиӷьу 
арҵаҩцәа онлаин-режимла ру-
рокқәа дырбара. Аҵара аҟәшақәа 
реиҳабацәагьы ишьақәдырӷәӷәе-
ит араионқәа рҟны арҵаҩцәа ша-
зымхауа.

«Ари азҵаара аҭыԥ ақәҵа-
разы идыру шьаҿақәак ҟаҵоуп. 
Раԥхьатәи ауснагӡатә – ари ауала-
фахәы ацҵареи арҵаҩы иаҳаҭыр 
ашьҭыхреи ауп, иара убас аҭаацәеи 
арҵаҩцәеи иаартны реиԥыларақәа 
рымҩаԥгара», – иҳәеит иара. 

Даҽа шәҟәқәак рыла – мап
Иара убас интересс иҟарҵеит 

аҵара Аминистрра ирнаҭо арҵа-
га шәҟәы арҵаҩцәа иқәдыргы-
ло адҵақәа изрықәымшәауа, ари 
аҭагылазаашьа иаԥсыхәоузеи ҳәа.

Аминистр иазгәеиҭеит зынӡаск 
азин шыҟам ахәыҷқәа даҽа рҵа-
га шәҟәқәак рыла аҵара дырҵара. 

«Ус еиԥш ахҭысқәа ыҟазар, 
ашәҟә рҩааит, ус изыргәаԥхаз на-
сгьы уи изхаҟарҵауа, аҵара Ами-
нистрра ирнаҭауа арҵага шәҟәқәа 
зегьы ахархәара рымазароуп, 
даҽакы иашьҭамлакәа», – иҳәе-
ит Адамыр Ҳаразиа. Аминистр иа-
ра убас ажурналистцәа иреиҳәеит 
иааиуа ашықәс азы Аҟәатәи ашкол 
№1 аҟны амедицинатә класс ша-
артхауа.

«Ҳара абри атәы акырынтә ҳа-
лацәажәахьеит. Иааиуа ашықәс 
азы амедицинатә класс ааҳартуе-
ит, уаҟа ибзианы аҽазыҟаҵаразы, 
ауаҩы иԥсҭазаара амедицина иа-
диҳәаларц азы иаҭаху зегьы ҟаҵа-
хоит», – еихишьалеит Габлиа.

Акьыԥхь иазирхиеит
Борис Қаџьиа

Инал Габлиа: «Арҵаҩы 
иаҳаҭыр шьҭыхтәуп»

Ҩынтәны ашәахтәқәҵара 
ацәцаразы

 d Лаҵарамза 7 рзы Аԥсны Аха-
да Аслан Бжьаниа  диԥылеит 
Урыстәылатәи Афедерациа афи-
нансқәа рминистр ихаҭыԥуаҩ 
Алеқсеи  Сазанов. 

Аиԥылара иалагаанӡа Амини-
стрцәа Реилазаараҟны имҩаԥысит  
«Аԥсны Аҳәынҭқарра Аиҳабыреи 
Урыстәылатәи Афедерациа Аиҳа-
быреи рыбжьара ҩынтәны  ашәах-
тәқәҵара ацәцареи ахашәалазы 
ашәахтәқәа рыцәхьамҵреи рзы 
Аиқәшаҳаҭра» анапаҵаҩра. 

 Аиқәшаҳаҭра рнапы аҵарҩит  
Аԥсны Аҳәынҭқарра афинансқәа 
рминистр, Аԥыза-министр ихаҭыԥу-
аҩ Владимир Делба, Урыстәылатәи 
Афедерациа афинансқәа рминистр 
ихаҭыԥуаҩ Алеқсеи Сазанов.

 Аҳәынҭқарра Ахада асасцәа 
аԥсшәа раҳәо, иазгәеиҭеит  Аԥс-
ны асеиԥш аҵак ду змоу адоку-
мент анапаҵаҩра иазыԥшуижьҭеи 
акыр шыҵуа. «Ари адокумент ал-
шара дуқәа аанартуеит ҳтәыла ае-
кономика арҿиареи Урыстәылан-
тәи аинвестициақәа еиҳа лассы 
радԥхьалареи рзы», - иҳәеит Аслан 
Бжьаниа. 

Урыстәылатәи  Афедерациа 
афинансқәа рминистр ихаҭыԥу-
аҩ иазгәеиҭеит, Аԥсны аекономика 

ишаднаԥхьало аинвестициа дуқәа, 
раԥхьа иргыланы  - атуристтә усхк 
аҟны. «Урыстәылатәи аинвесторцәа 
азҿлымҳара ду аадырԥшуеит, из-
ныкымкәа уи азы адырра ҳарҭахье-
ит»,  - иҳәеит Алеқсеи Сазанов. 

Аԥсны афинансқәа рми-
нистр Владимир Делба иазгәе-
иҭеит, ари азҵаара гәцаракра ду 
аҭаны аусурақәа шымҩаԥысуаз. 
«Аиқәшаҳаҭра иара убас алша-
ра ҳнаҭоит аԥсуа бизнесгьы ҩын-
тәтәи ашәахтәқәҵара ацәцаразы», 
-  иҳәеит иара. 

* * *
Ҩганктәи аусеицура азҵаарақәа 

ирылацәажәеит Аԥсны Аԥыза-ми-
нистр Алеқсандр Анқәаби Урыстәы-
латәи Афедерациа афинансқәа 

рминистр ихаҭыԥуаҩ Алеқсеи Са-
занови,  адырра ҟанаҵоит Аԥсны 
Аминистрцәа Реилазаара апрес  с-
маҵзура.   

Аиԥылара мҩаԥысит «Аԥсны 
Аҳәынҭқарра Аиҳабыреи Урыстәы-
латәи Афедерациа Аиҳабыреи рыб-
жьара ҩынтәны  ашәахтәқәҵара 
ацәцареи ахашәалазы ашәахтәқәа 
рыцәхьамҵреи рзы Аиқәшаҳаҭра» 
анапаҵаҩра ашьҭахь. 

Алеқсандр Анқәаби Алеқ-
сеи Сазанови Аԥсни Урыстәылеи 
рыбжьара ахәаахәҭра-економи-
катә еизыҟазаашьақәа рырҿиа-
ра ацхыраара  иазку аусшәҟәы 
анапаҵаҩра иаҵоу аҵакы инаҵшь-
ны иазгәарҭеит. 

Аԥыза-министр, Алеқсеи Са-
занови иааизакны Урыстәыла 
афинансқәа Рминистрреи иаа-
иԥмырҟьаӡакәа иҟарҵо ацхы-
рааразы   иҭабуп ҳәа иҳәеит.

* * *
 Аԥны Аминистрцәа Реилазаа-

ра аизарақәа рзал аҿы имҩаԥысит 
«Аԥсны Аҳәынҭқарра Аиҳабыреи 
Урыстәылатәи Афедерациа Аиҳа-
быреи рыбжьара ҩынтәны  ашәах-
тәқәҵара ацәцареи ахашәалазы 
ашәахтәқәа рыцәхьамҵреи рзы 
Аиқәшаҳаҭра» анапаҵаҩра.

Аусшәҟәы рнапы аҵарҩит Аԥс-
ны Аҳәынҭқарра Аԥыза-министр 
ихаҭыԥуаҩ, афинансқәа рминистр 
Владимир Делба, Урыстәылатәи 

Афедерациа афинансқәа рми-
нистр ихаҭыԥуаҩ Алеқсеи Сазанов. 
Владимир Делба ари аиқәшаҳаҭра 
аиқәыршәареи анапаҵаҩреи акыр 
зҵазкуа хҭысуп ҳәа дахцәажәеит. 

Алеқсеи Сазанов иоуз ааԥхьа-
разы иҭабуп ҳәа иҳәеит. Убри аан 
уи Урыстәылатәи Афедерациеи 
Аԥсны Аҳәынҭқарреи ҭоурыхла 
ишьақәгылахьоу аимадарақәа 
рыбжьан ҳәа иазгәеиҭеит. 

Алеқсеи Сазанов, Урыстәылатәи 
аган Аиқәшаҳаҭра азакәанмчы 
аиуразы аратификациатә проце-
дурақәа зегьы ҳазҭоу ашықәс иа-
лагӡаны рхыркәшара аҽазнашәо-
ит ҳәа иҳәеит. «Ҳара агәыӷра 
ҳамоуп убасҵәҟьа ишыҟало Аԥс-
ны аганахьалагьы», -  иажәа хир-
кәшеит иҳәеит иара.

Аиԥыларақәа

Апресс-конференциа  
аҟнытә

 d Аџьынџьтәылатә еибашьра 
Дуӡӡа амшныҳәа анааигәахо уи 
иацу ахьаа аҽарҿыцуеит. Ахәра 
ззыннажьыз агәараҭақәа ибылбы-
луа ргәаҵаҿы иҭаҵәаху агәырҩа 
рықәыӷәӷәоит.

Иарбан аԥсуа қыҭазаалак аҟнытә 
Аџьынџьтәылатә еибашьра Дуӡӡа иа-
лахәыз рҭаацәарақәа ирымоуп рыԥсы 
иаҵаҵәаху аҭоурыхқәа. 1941-1945-
тәи ашықәсқәа раан Гәдоуҭа араион 
аҟынтә еибашьра ицеит 6913-ҩык. Урҭ 
рахьтә изымхынҳәӡеит 2365-ҩык: аԥ-
суаа – 1580-ҩык, аурысқәа –285-ҩык, 
аерманцәа – 313-ҩык, ақырҭцәа –84-
ҩык, аҭырқәцәа 37-ҩык, еиуеиԥшым 
егьырҭ амилаҭқәа 53 ҩык. Аџьынџь-
тәылатә еибашьра Дуӡӡа аан Аԥсад-
гьыл ахьчара ицеит Мгәыӡырхәаа 
700-ҩык инарзынаԥшуа. Уахьынтә  
106-ҩык зымхынҳәӡеит. Имхынҳәыз 
рхыԥхьаӡараҿы дыҟан ҩажәеиҩба 
шықәса инагӡаны изхымҵыцыз, иа-
биԥазаҵәыз Иасон Беса-иԥа Матуа. 

Ақыҭаҿы зажәа иазыӡырҩуаз, 
зажәа ылҵуаз Беса Матуа акрыҭи-
реи аиҭарсреи инапы алакын. Из-
ларҳәо ала,  усҟан Ҭырқәтәылантә аа-
лыҵқәа ааигон.

 Илгәалашәоит Евгениа Беса-иԥҳа: 
«ачыҭ меигӡарахда иҳаман, заагарҭа 
маҷыз ауаа сан ишаны ирылҭон. Ашҭа 
данҭыҵуаз акы ааилаҳәаны илгалон. 
Ҳара акгьы ҳазрыцҳаӡамызт… Беса 
иԥшәма Елена Чхетиеи иареи  сара 
саамышьҭахь хҩык ахшара рааӡеит: 
Иасон, Таниа, Хьымка»

Аҭаацәара реиҳабы Иасон даара 
еилҷҷаз ҷкәынан. Афон-Ҿыц усҟан 
гимназиа ҳасабла иҟаз қәҿиарала 
далгеит. Нас Мгәыӡырхәа ақыҭан бри-
гадирын.   Даашьаӡомызт рҳәоит, 
иусушьеи  иеиҿкаашьеи рзы ақыҭан  
акомҿареидгыла амаӡаныҟәгаҩыс 
дыҟан. 

Аибашьра ианалага Мгәыӡырхәа 
ақыҭан аиҳабыратә абиԥара  зегьы 
ргеит, раԥхьа гәыԥ-гәыԥла ицон. Нас 

ақәыԥшцәа аибашьра разыҟаҵа-
ра ҳасабла Баҭымҟа идәықәырҵон. 
Уаҟа мызкы инеиҳаны ианазыҟарҵа-
лакь аҩныҟа иаарышьҭуан, нас акәын 
афронт ахь ианыргоз. Убас, 1941 
шықәса анҵәамҭазы Иасон Матуеи 
иаб иашьа Қәаса Матуеи ҽазыҟаҵа-
ра ҳасабла иргаразы иааит.

Исхашҭӡом, – лҳәеит  Жениа – 
рҩыџьегь аҽқәа рыман, ҳашҭа ҭбаан. 
Аҽқәа дырхәмарит, иччеит, ихәма-
рит, ҳгәыдыркылеит. Сан рыцҳа лԥы-
раҳәа аалҿшьуа  дҵәуон… Инаскьаа-
геит. Уи нахыс сара урҭ рҿаԥшра уаҳа  
насыԥс  Анцәа  исимҭеит. Усҟан сан 
мчыла ацәа салылхит Иасон дызбара-
зы. Уи цәалашәарак лоухьазар акәха-
рын… Иасон иаб Беса ус иажәа иа-
лан: «Атәылақәа збахьеит, сныҟәаҩуп, 
аха Аԥсны еиԥш иԥшӡоу тәыла сым-
бацт».  Иара 45 шықәса дшырҭагылаз 
иаалырҟьаны дычмазаҩхеит. Иуацәа 
ирҭаххеит ауардын дақәҵаны ақалақь 
ахь дыргарц, аха иара иҽримҭеит. 
Ахьаа шимазгьы иҽы дақәтәаны дце-
ит, аха ацхыраара ирҭаз имыхәакәан 
иԥсҭазаара далҵит.

Ахаҵамԥҳәыс ҳәа изышьҭаз  Ар-
сиа-Матуа Тониа хә-ҩык ахшара  
рааӡараҿы аџьабаа  дуӡӡа лбеит. 
Аџьабаа акәӡамызт, мцаны  илыцран 
лыҷкәын игәхьаагара. Лара лыҷкәын 
Баҭым дахьынӡаҟаз дцаны дыл-
беит. Уи ашьҭахь уа ицҟаз арԥар-
цәа ранацәа ԥшааны, драцәажәа-
ны рыла иҭаԥшыртә аҭагылазаашьа 
рылҭеит. Иасон мызкы иназынаԥшуа 
азыҟаҵара данахыс, иара уа, Баҭым 
арратә курсқәа дрылгеит. Уи иӷәӷәа-
реи иеиҿкаареи  азгәаҭаны аруаа 
драԥхьагыланы Ԥсҳәыҟа еибашьра 
ддәықәҵан. – Сан адгьыл дацҳауан, 
лыҷкәын ихабарк аилкааразы, аха иа-
ра иҟынтә изакәызаалак акгьы ыҟа-
мызт. Акызаҵәык – иахьеилылкаа сы-
здыруам  Смоленскҟа ддәықәырҵеит 
ҳәа лҳәалон, – илгәалашәоит Евгениа.

Елена  Чхетиа-Матуа даара 
иӷәӷәаз ԥҳәысын, аха лыҷкәынзаҵә 
ихабар ахьылзымдыруаз даражәит, 
даӡрыжәит… Уи ақәра дугьы нылҵит. 
Аха аҭаацәара иреиҵбыз Евгениа 
лашьа илымкаа лхы аԥсҭазаара  ахьа-
лымҭаз дрыцҳалшьозар акәхарын, ес-
нагь лааигәа дыҟан.

Аибашьра ду еилгеит, ана-ара иаа-
уа иалагаз аветеранцәа рымцахәқәа 
еиқәылеит. Абас аибашьрахьтә 
игьежьыз Даҭа Ҭарба Иасон иҭаацәа 
рҿы дааит. Иааира сан деигәырӷье-
ит, дикәшеит. Уи абас ҳаиҳәеит:  «Иа-
сон ҳархәҭаҿы командирс дыҟан. Уи 
даара еилҟьаз, иӷәӷәаз уаҩын. Ҳара 
қыҭак ҳаицалҵит, еишьцәак реиԥш 
ҳаизыҟан. Аибашьцәа зегь рзы  аамҭа 
шиоулак асалам шәҟәқәа  иҩуан…»

Евгениа лоунытә даақәыԥсычҳан, 
ус лҳәеит: «Иасон иҟынтә изакәыза-
алак салам шәҟәык ҳмоуит… Иҟалап 
урҭ  ашәҟәқәа иааишьҭуаз џьоукы иб-
жьганы иргозҭгьы». 

Очамчыра инхоз Тыгә Воуба Иа-
сон иӡбахә дшалацәажәоз лара 
лҿынӡа иааӡеит.  Длыԥшааит – Тыгә 
«Матуа дааит» ҳәа аниарҳәа, иара Иа-
сон иакәыз џьышьа алаӷырӡ  даганы 
дылԥылеит. Иасон ихабар шыҟамыз 
анеиликаа, кыр данихцәажәа ашьҭахь, 
абас иҳәеит: «Сидкыланы симан, 
ԥшыхәра  ҳаиццон, иара аҵыхәтәан 
ахәра ӷәӷәа иоуит, иарӷьажәҩа ахы 
ақәшәеит, уаҟа саргьы  сыхдырра 
сцәыӡит, икаҳаз артҟәацга иахҟьаны. 
Иареи сареи уи ашьҭахь уаҳа  ҳа-
иқәымшәаӡеит…»

Мгәыӡырхәа ақыҭан Қысеи Иасо-
ни зҭыҵыз ашҭахь изымхынҳәӡеит, 
урҭ хабарда ибжьаӡны иҟоуп. Зҿа-
реи зажәреи зашьазаҵә идызҳәалаз 
Иасон иаҳәшьа лгәы аҿынтә иаауа 
ацәаҳәақәа иара изылкуеит, уи лыб-
жьы  ҩҭыган даԥхьоит.  Улмацәажәо-
заргьы лхьаа лхы-лҿы ианубаало-
ит, ҵыхәаԥҵәара змам лылаӷырӡқәа 
шаац иаауеит… Уи луаз ақьаад ианӡа-
лом. Ашықәс рацәа шцахьоугьы, лы-
лаӷырӡқәа ҵыхәаԥҵәарада иаауан.

– Сара сашьа Иасон сахьца-
лакгьы саԥхьа дгылоуп.. Сыздыруа, 
сгәаҟра рныруеит, еснагь ирасҳәо 
сҭоурых ҿырҳәала ирҳәоит. Амала 
саҳәшьаԥҳа Нонна Ажьиԥҳа – уах-
гьы-ҽынгьы исыцу, сызбо лыгәнаҳа 
саҵалар сҭахымызт. Аха лара даа-
сыдымҵӡакәан дсыдтәалоуп, сылбе-
ит. Сашьа Иасон сара сыҷкәыназар 
иҭахын. Жора ҳәа ахьӡ ҷыда сиҭе-
ит. Уи сысҭазаара дахәҭакуп, дагәы-
цәуп, сыԥсы ахьалзга-ҩазго дацуп. 
Сашьазаҵә иеиԥш исҭахыз рахьтә 
иҭахаз рацәаҩуп. Урҭ злыҵызгьы ес-
нагь ахьаа ду рыцуп. Сашьа заҵә изы 
сылаԥш иахьагьы агәашәахь ихоуп. 
Иара ицәа-ижьы иадыз икьаҿ аҩ-
ны исымоуп. Иара убас 79  шықәса 
рышьҭахь иашҭа данҭыҵ, дхынҳәыр 
ишәиҵо ҳәа иӡаху, аџьабарча иал-
ху Матуа Иасон идҳәалоу аҭоурых 
аанхарцаз С.Дбар ихьӡ зху амузеи 
иасҭеит.

Агәыӷра зҽаҭаны адәы иқәыз Евге-
ниа лашьа ишьаҿа ахьеихигаз аҩны 
ашә аалыртуан. Ари аҩнаҭаҿы амца 
шеиқәыц еиқәуп. Жениа еснагь лаа-
игәа иҟаз, илывагылаз лаҳәшьаԥҳа 
лгәыӷрақәа  лыдылҳәалон. Нас лҩы-
га аашьҭыхны лашьазаҵә изылкуаз 
ажәеинраалақәа ақьаад анҵара  дна-
лагон. Иасон  аҭоурых иазынижьыз 
ажәлар ргәаҿы наӡаӡа иаанхоит. Уи 
иага шықәса царгьы ихьӡи ижәлеи 
аԥсуа жәлар  ирыцзаауеит. Агәыӷреи 
аԥшреи зылшаз иаҳәшьа Жениа луа-
сиаҭи лажәеи ажәлар  еимырдалоит.

Ѓәыӷрала зыԥсҭазаара амҩа иа-
нысыз Евгениа Беса-иԥҳа 2024 
ш. хәажәкыра мзазы лыԥсҭазаара 
далҵит. 95 ш. лхыҵуан. Иага аамҭа 
царгьы, С.П.Дбар ихьӡ зху Аԥсны 
жәлар Рџьынџьтәылатә еибашьра 
Аҳәынҭқарратә музеи иалҭаз лашьа 
иҷан иалкаау аҭыԥ азалхуп. Иага 
аамҭа царгьы лашьа иҭоурых Же-
ниа лҭоурыхгьы адҳәалазаауеит. Ла-
ра лгәыӷра ҵыхәаԥҵәара амаӡамызт. 
Избанзар еснагь лашьа изкыз ахәыц-
рақәа рыла аԥсҭазаара амҩа данын. 
79 шықәса дызҵаз ахьаа лара лакәын 
издыруаз… Лашьазаҵә ишә алмыр-
кӡеит. Агәыӷра адацқәа рыҽдырӷәӷәе-
ит. Иасон иашҭа ҭбаа ду еихарҳалап, 
иацырҵалап иаҳәшьцәа ирхылҵыз…

Аиааира –  79

Агәыӷра  ҿыцәаауамызт

 Гугуца Џьыкырба

 d Жәларбжьаратәи акциа «Агәа-
лашәара амцабз» инақәыршәа-
ны Урыстәылазегьтәи ауаажәлар-
ратә хеидкыла «Урыстәылазы» 
Жәлартә фронт» ахаҭарнакцәа 
Аҟәа иааргеит Кремльтәи аҭӡы 
азааигәара иҟоу Идырым асолдаҭ 
инышәынҭра аҟнытә Иҿымцәаа-
уа амца аҟәырҷаха. 

«Жәлартә фронт» аделегациа 
иалан Иана Поплавскаиа, Евгени 
Иаковлев, Михаил Палеи, Ваге Ка-
рапетиан, Софиа Швидиа. 

Акциа алагамҭазы Аԥыза-ми-
нистр ихаҭыԥуаҩ, аекономика ами-
нистр Кристина Озган, Аԥыза-ми-
нистр ихаҭыԥуаҩ, афинансқәа 
рминистр Владимир Делба, Аԥы-
за-министр актәи ихаҭыԥуаҩ, ае-
нергетикеи атранспорти рминистр 
Џьансыхә Нанба, Ашәарҭадара Ахе-
илак амаӡаныҟәгаҩ Сергеи Шамба, 
Аԥсны Урыстәыла аусқәа аамҭа-
ла знапы иану Максим Литви-
нов, Аиҳабыра иалоу, Аԥсны иҟоу 
Россотрудничество ахаҭарнакцәа, 
ауаажәларратә усзуҩцәа ашәҭқәа 
шьҭарҵеит 1992-1993 шықәсқәа 
рзы Аԥсны жәлар Рџьынџьтәы-
латә еибашьраан иҭахаз Рбаҟа 
ашьапаҿы. 

Аԥсны иҟоу Урыстәылатәи 
7-тәи арратә база аррамаҵзуҩцәа 
гәырӷьарала Иҿымцәаауа амцабз 
аҟәырҷаха ҩнаргалеит Владислав 
Арӡынба ихьӡ зху Аибашьра Ахьӡ-
Аԥша амузеи. Уаҟа имҩаԥган агәа-
лашәара амитинг.

Иҟаз минуҭктәи аҿымҭрала ир-
гәаладыршәеит иҭахаз афырхацәа. 

Аԥсны иҟоу Россотрудничество 
ахаҭарнакра анапхгаҩы Дмитри 
Федотов: «Агәалашәара амцабз 
аимдара – ари Аџьынџьтәылатә 
еибашьра Ду аҟны иҭахаз ргәа-
лашәара ҳаҭыр ақәҵаразы зегьы 
алшара рыҭара ауп. Даҽакуп, абри 
аҩыза алшара анрымоу Урыстәы-
ла аҳҭны-қалақь Москва инхауа, 
мамзаргьы Аԥсны аҳҭны-қалақь 
Аҟәа инхауа, даҽа усуп абри аҩы-
за алшараҵәҟьа Аԥсны араионқәа 
зегьы ирықәынхауа ианроуа. 

Ари даара акраҵанакуеит, из-
банзар 55 нызқьҩык, даҽака-
ла иуҳәозар, Аԥсны ауааԥсыра 
ахәбатәи рыхәҭа егьаагымхауа 
аибашьра ицеит, урҭ рахьтә 17 

нызқьҩык зыхнымҳәӡеит. Аԥс-
назы ари даараӡа ихьанҭан, аа-
ха дуун. Аԥсны жәлар Рџьынџь-
тәылатә еибашьраан Урыстәылеи 
Кавкази рҟынтәи хыԥхьаӡара 
рацәаҩыла ахатәгәаԥхарауаа 
ааит. Абраҟа еибашьуан, арес-
публика ахьыԥшымра рыхьчон. 
Уажәы, ҷыдалатәи арратә опера-
циа анымҩаԥысуа, аинтернацио-
налтә бригада «Пиатнашка» аҟны 
еибашьуеит аԥсуаа, аиаша иадгы-
лоит. Ҳара агәадура ҳнаҭоит Аԥс-
ны ауааԥсыра абри аоперациаҿы 
иахьҳацхраауа». 

Аԥсны иҟоу Урыстәыла аусқәа 
аамҭала знапы иану Максим 
Литвинов иҳәеит: «Уаҩы де-
игәырӷьоит, амш шҽеимгьы, агәа-
лашәара амцабз ҳарҭ зегьы абра 
ҳахьеизнагаз. Агәалашәара ам-
цабз акыр аҵак ҷыдақәа амоуп. 
Акы, ари иаҳнарбоит асовет сол-
даҭцәа рфырхаҵареи Аџьынџь-
тәылатә еибашьра Ду иалаӡыз 
миллионҩыда ауааи наунагӡа 
рхамшҭра, иҩбахаз, зыхәрақәа 
рӷьаны, иахьа ишәҭыкакаҷуа ҳтәы-
ла аиҭарҿиара. Ихԥахаз, афа-
шизм аҟнытә адунеи арыцқьара, 
уи адацԥашә аҵжәара». 

Ашәарҭадара Ахеилак амаӡа-
ныҟәгаҩ Сергеи Шамба даза-
аҭгылеит: «Урыстәылазегьтәи 
ауаажәларратә хеидкыла «Уры-
стәылазы» Жәлартә фронт» аҟ-
нытәи ауаа қәыԥшцәа ирыбзо-
ураны абар хышықәсоуп ҳашҟа 
иааргоижьҭеи Иҿымцәаауа амца 
акәырҷаха. Ари  убри аибашьраҿы 
иаҳцәыӡыз, изыхнымҳәыз саб 
иашьцәа хҩык ргәалашәара, ҳзе-
иԥш ԥсадгьыл зыхьчоз ргәалашәа-
ра амцабз ауп. Сара исҭахуп абри 
атрадициа шәышықәсала иҟазарц, 
ауаа қәыԥшцәа ракәзар, маи 9 иа-
цу ахьаа, иара убас аиааира аз-
гәырӷьара рхамышҭларц», – иҳәе-
ит иара.

Акциа ахыркәшамҭазы Аԥсны 
иҟоу Урыстәыла Ацҳаражәҳәарҭеи 
Россотрудничествои рхаҭарнакцәа, 
иара убас «Урыстәылазы» Жәлартә 
фронт» аделегациа Аԥсны Ахада 
Иусбарҭа анапхгаҩцәа ирырҭеит 
Иҿымцәаауа амцабз аҟәырҷаха.

Анаҩсан акциа иалахәыз рҭааит 
1941-1945 шықәсқәа рзы Аџьынџь-
тәылатә еибашьра Дуӡӡа аветеран-
цәа, урҭ рнапаҿы ирырҭеит агәа-
лашәаратә ҳамҭақәа, Урыстәылатәи 
Афедерациа Апрезидент Владимир 
Путин иҟнытә аџьшьаратә шәҟәқәа.

Идырым асолдаҭ
 инышәынҭра аҟнытә

Аԥсныҟа иааргеит

 d Маринтәи атеатр аиҳабы – 
асахьаркыратә напхгаҩы Валери 
Гергиев иааԥхьарала Аԥснытәи 
Аҳәынҭқарратә хортә капелла 
рхы аладырхәит Москватәи Ам-
шаԥтә фестиваль. Афестиваль 
мҩаԥысуеит мшаԥымза 25 инар-
кны лаҵарамза 16-нӡа. Уи иа-
лахәхоит, иара убас, Урыстәыла 
еиуеиԥшым ақалақьқәа рҟнытә 
аколлективқәа. 

Лаҵарамза 13, 2024 шықә-
сазы Аԥснытәи Ахортә капелла 
ықәгылеит Москва иԥшьоу Пио-
три Павли руахәама хада аҟны, 
лаҵарамза 14 азы – Серпуховтәи 
амузыкатә  драматә театр аҟны, 

лаҵарамза 15 – аиҳабыратә қәра 
иаҵанакуа, зықәра нагоу ауаа ры-
маҵ ахьыруа ацентр «Амрагыла-
ратәи» («Восточный») аҟны.

Аҳәынҭқарратә хортә капелла 
аиҳабы Нодар Ҷанба иҿцәажәа-
раҿы иа з гәеиҭеит: «Ҳара ишьа-
қәҳаргылеит еиуеиԥшым апро-
граммақәа хԥа. Хымԥада, иҟоуп 
еиҭадырбахо, аха иара убас ҿыц 
иаԥҵоу арҿиамҭақәагьы. Раԥ-
хьаӡакәны ҳара инаҳагӡо арҿи-
амҭақәа Аԥсны аҩнуҵҟагьы 
идҳарбарц ҳгәы иҭоуп. Урҭ рахь 
ианаҵакуеит Москватәи акомпо-
зиторцәа рырҿиамҭақәа ҩба, акы 
зынӡа ҳкапелла  уаанӡа инанам-
гӡацыз, убасгьы аԥсуа компози-
торцәа рырҿиамҭақәа арҿыц-
рақәа алагаланы: Ражден Гәымба 
– «Ауардын», Константин Ченге-
лиа «Аԥшьа Мариа ҳбыҳәоит», уи 
Аԥсны идҳарҳахьеит. Иҳамоуп иа-
ра убас Миха Лакрба – «Амҳаџьы-
раа ргарашәа». Ажәакала, апро-

грамма еиҿкаауп аинтерес ду 
аҵаны», – иҳәеит Ахортә капел-
ла аиҳабы.

«Раԥхьаӡакәны акапелла 
Москва инанагӡоит убасгьы, Гер-
маниа адәныҟатәи аусқәа рми-
нистрраҟны Аԥсны ахаҭарнак 
Хьыбла Амҷба лырҿиамҭа. «Уи 
хаҭала ҳкапелла азы иҩуп Мушь-
ни Лашәриа иажәеинраала «Сҭам-
пылтәи аџьырмыкьаҿы» ашьаҭала. 
Ҳара маҷк иҳаԥсахит ахьӡ «Сҭам-
пылтәи алаӷырӡ» («Стамбульская 
слеза») ҳәа. Ари зынӡа иҿыцуп, 
ааигәа иҩуп ҳара иҟаҳҵаз аҳәа-
рала. Иманшәаланы илықәҿиеит 
аҟнытә ҳара илыдаагалеит ахор 
азы илҩырц аԥҵамҭа», – иҳәе-
ит Нодар Ҷанба. Амшаԥтә фести-
валь  алахәхара адагьы Аԥснытәи 
Ахортә капелла лаҵарамза 15 рзы 
имҩаԥнагоит аконцерт ду ҳаамҭаз-
тәи амузыка Ацентр аҟны.

 Раԥхьаӡакәны Аԥснытәи 
Ахортә капелла, адирижиор Но-
ра Аџьынџьал лнапхгарала, 
Москватәи Амшаԥтә фестиваль 
иалахәын 2009 шықәсазы. Уина-
хыс 2013 шықәсанӡа аколлек-
тив есышықәса рхы аладырхәуан 
ари афестиваль. Москватәи Ам-
шаԥтә фестиваль – ари Урыстәыла 
зымҽхак акырӡа иҭбаау музыкатә 
форумуп. Есышықәса еиднакыло-
ит шәнызықьҩык инарзынаԥшуа 
азыӡырҩцәа.

2002 шықәсазы Маринтәи ате-
атр асахьаркыратә напхгаҩы  Ва-
лери Гергиеви, Урыстәыла аиҳа-
быреи раԥшьгарала иаԥҵаз 
Москватәи Амшаԥтә фестиваль 
иаразнак ахәаԥшцәа рыбзиаба-
ра иаԥсахеит. 2003 шықәсазы Уры-
стәыла Ахада Владимир Путин 
идгыларала Урыстәылазегьтәи фе-
стивальхеит.

Иахьатәи аамҭазы Афестиваль 
иамҽханакит 145 инарзынаԥшуа 
Урыстәыла ақалақьқәа, иара убас 
атәылақәа 5 рҟнытә еиуеиԥшым 
аҟазаратә еилазаарақәа.

Амшаԥтә фестиваль аҟны

Ахортә капелла аихьӡарақәа

Аманда Анталаа

Мшаԥымза анҵәамҭазы Р.Гәымба 
ихьӡ зху Аԥснытәи аҳәынҭқарратә 
филармониаҿы имҩаԥысит афольк-
лор-вокалтә ансамбль «Раида»  XIV  
Ареспубликатә фестиваль. Уи еиҿка-
ауп Иван Кортуа ихьӡ зху Арҿиаратә 
центр анапхгаҩы Нури Еремеи-иԥа 
Кәарҷиа инапхгарала.

Афестиваль ахықәкы – амилаҭтә 
фольклортә музыкатә ҭынха аиқәыр-
хара, аҿар иреиӷьӡоу жәлар рму-
зыкатә рҳәагақәа радыԥхьалара, 
урҭ рнапхгаҩцәа ргәышьҭыхра ауп. 
Афестиваль рҽаладырхәит Аԥсны 
араионқәа рҟынтәи авокалтә рҳәа-
гақәа рансамбльқәеи, ахортә фольк-
лортә ансамбльқәеи, иара убас Уры-
стәылатәи Афедерациа аҿынтәи 
афольклор-вокалтә ансамбльқәеи. 
Убарҭ иреиуоуп: Адыга жәлар рво-
кал-инструменттә ансамбль «Насыԥ», 
аҳабла Лазаревск, анапхгаҩы Ру-
слан Хешхо. Афольклортә ансамбль 
«Московиа», ақалақь Сергиев Посад,  
Москватәи аобласт, анапхгаҩы Елиза-
вета Плиасунова. XVI арепсубликатә 
фестиваль «Раида» аҟны иқәгылеит 
ахореографиатә ансамбльқәа:  ан-
самбль «Абаза», анапхгаҩы Циала 
Ҷкадуа, ансамбль «Кәыдры», Омар 
Багаҭелиа инапхгарала, Анжела Дбар 
напхгара зылҭо ансамбль «Иаирума», 
Асҭанда Чачибаиа дызхагылоу ан-
самбль «Ашара».

Аколлективқәа зегьы инарыгӡон 
2-3 фольклор-вокалтә қәгыларақәа.

Аконцерт алагамҭаз, Иван Кортуа 
ихьӡ зху Ацентр аԥшьгарала «Аԥсны 
зҽаԥсазтәыз  артист» ҳәа ахьӡ ҳаракы  
ихҵан Адыгатәыла акультуратә центр 

аиҳабы Руслан Аслан-иԥа Хешхо. Уи 
азын атәыла Ахада Аслан Бжьаниа 
Иусԥҟа даԥхьеит Аԥсны акультура 
аминистр инапынҵақәа назыгӡо Ди-
нара Смыр.

Руслан Хешхо напхгара  аиҭоит 
адыга фольклортә ансамбль «Насыԥ». 
Ари ансамбль, ҳтәылаҿы имҩаԥы-
суа афестивальқәа хшыҩзышьҭра 
рзызуа, ирҭаауа бзиа еицырбахьеит. 
Акырынтә жәлар роркестртә инстру-
ментқәа рфестивальқәа «Раидеи» 
«Аԥхьарцеи» рконцертқәа рхы ала-
дырхәхьеит.

Иазгәаҭатәуп, иалкааны аҽа хҭыс 
бзиакгьы. XIV ареспубликатә фести-
валь аҳәаақәа ирҭагӡаны апрель  26 
рзы, Иван Кортуа ихьӡ зху Арҿиа-
ратә центр азалаҿы ишымҩаԥы-
сыз  афольклортә ансамбль «Мо-
сковиа» аконцерт. Асасцәа Аҟәа 
ақалақь иаланхои, арахь имҩахыҵыз 
азыӡырҩцәеи ирзынарыгӡеит 15 
инарзынаԥшуа афольклортә ашәақәа.

Аконцерт программа рхы ала-
дырхәит иара убас акәашаратә 
гәыԥқәа «Акәашара амҩа» (анапх-
гаҩы Анастасиа Хотулиова), «Аҟәатәи 
асувенирқәа» (анапхгаҩы Елена Мед-
ведева).

Аконцерт программа хыркәшо 
Арҿиаратә центр аиҳабы Нури 
Кәарҷиа уи зҽалазырхәыз асасцәа  
аџьшьаратә шәҟәқәа ранаишьеит.

Афестиваль

Асценаҿ –авокалтә ансамбль 
«Раида» 

Наира Сабекиа

 d Иҳаҩсыз ашықәс азы, Аԥсны 
имҩаԥгаз Жәларбжьаратәи али-
тературатә  фестиваль «Риҵатәи 
арифмақәа» аҳәаақәа ирҭагӡаны 
еиҿкааз аҵәҭаԥсарала, абаҩхатәра 
злоу апоет Дырмит Габалиа 
ааԥхьара иоуит Маиҟәаԥҟа – ав-
тортә рҿиаратә хәылԥазы амҩаԥ-
гаразы.

Уи инамаданы, мшаԥымза 27 
рзы, адыга поет, адраматург, апубли-
цист Зарина Ҟаныҟәа лхаԥшьгарала 
ихацыркхаз, Адыгатәыла Ареспуб-
лика аҳәса рхеилаки, Аҳәынҭқар-
ратә телехәаԥшреи, Амилаҭтә биб-
лиотекеи  рыбзоурала еиҿкааз 
раԥхьатәи Жәларбжьаратәи али-
тературатә фестиваль «Руфабго 
аҿтәи ацәаҳәақәа» рхы аладырхәит 
аԥсуа поетцәа: Дырмит Габалиа, Аб-
загә Аҟалӷьба.

Ашәҟәыҩҩцәа ҿарацәеи, арҿи-
аратәи ауаажәларратәи усзуҩцәеи 
злахәыз, раԥхьаӡа акәны Адыгатәы-
ла имҩаԥгаз Жәларбжьаратәи али-
тературатә фестиваль аартын аԥсуа 
поет Дырмит Габалиа ирҿиаратә 
хәылԥазы ала.

Уи, Аԥсны  ашәҟәыҩҩцәа Ре-
идгыла ахьӡала адныҳәаларатә 
шәҟәы данаԥхьа ашьҭахь, ирҿи-
аратә хәылԥазы хациркит ихатә 
ҩымҭақәа рыла акәымкәан, Аԥсны 
жәлар рпоет ду Баграт Шьынқәба 
иажәеинраала «Ажәа» ала. Анаҩс, 
Аԥсны жәлар рышәҟәыҩҩы Алықь-
са Гогәуа ипублицистикатә рҿи-
амҭақәа рцыԥҵәахақәа дрыԥхье-
ит. Имҳәакәан высшьа амам, апоет 
Дырмит Габалиа ахәылԥаз ирҿиа-
ра ишазкызгьы, ихы ӡырымгакәан 

аԥсуа поетцәа хатәрақәа ражәе-
инраалақәа реиԥш, еицырдыруа 
аурыс, адыга жәларқәа уҳәа рпоет-
цәа ражәеинраалақәа дышрыԥхьаз. 
60 жәеинраала инарзынаԥшуа 
дзыԥхьаз рахьтә, ихатәы жәе-
инраалақәа 10 иреиҳамызт.

Иазгәаҭатәуп, Д.Габалиа поетк 
иаҳасабала абаҩхатәра бзиа илоу 
инаҷыданы, агәынкылара бзиа ши-
моу,  дзыԥхьаз 60 жәеинраала зегьы 
ҿырҳәала дышрыԥхьаз. Апоетцәа: 
Мушьни Лашәриа, Николаи Џьо-
нуа, Александр Бардодым, Влади-
мир Саблин, Исҳаҟ Машбаш, Иосиф 
Бродски уҳәа ражәеинраалақәха 

дзыԥхьаз ахәылԥаз иалахәыз 
гәахәара дула ирыдыркылеит.

Арҿиаратә хәылԥазы аҟ-
ны Д.Габалиа дрыԥхьеит ихатәы 
жәеинраалақәа реиԥш, Влади-
мир Занҭариеи, Светлана Лада-
риа-ԥҳаи, Алина Жьиԥҳаи аԥс-
шәахьтә аурысшәахь еиҭаргаз 
иажәеинраалақәагьы. Д.Габалиа 
ирҿиаратә хәылԥазы хыркәшан 
Ҟарачы-Черқьестәыла еиуоу апоет, 
ажурналист  Артур Кенчешаов 
«Дырмит Габалиа уахь»  ҳәа ииҩыз 
ажәеинраала аԥхьарала.

Адыга жәларқәеи аԥсуааи 
ҳае шьареи ҳаиҩызара ҵаулеи 

зныԥшуа ари ажәеинраала, ҳәара-
да, угәаҵанӡа имнеирц залшом. Уи 
даҽазныкгьы  иарҿыхоит,  иарҿы-
цуеит ҳашьцәеи ҳареи ҳгәыбылра, 
ҳабзиеибабара.

Алитературатә фестиваль аԥшә-
мацәа – аиҿкааҩцәа рахьтә ажәа 
ԥхақәа рҳәеит Адыгатәыла аҳәса 
рхеилак аиҳабы Галимет Ворокова, 
иара убас уи ихаҭыԥуаҩ, Урыстәы-
ла Аҳәынҭқарратә Дума  ԥасатәи 
адепутат Разиет Натхо. Ахәылԥаз 
мҩаԥылгон еицырдыруа ажурна-
лист Светлана Тешежева.

Алитературатә фестиваль аҟны 
апоет Д.Габалиа иажәеинраалақәа 
аԥсшәахьтә адыга бызшәахь еиҭа-
ганы иаԥхьеит: ажурналист Зами-
ра Тоф, апоетесса Сусана Хачими-
зова, Саида Мешлок. Алитературатә 
фестиваль аҟны ажәеиԥш аҭыԥ 
аман ашәагьы, акәашарагьы. Араҟа  
аԥшәмацәа рыхьӡала иқәгылеит 
адыгааи аԥсуааи рыкәашарақәеи 
рышәаҳәарақәеи цәырызгаз ает-
нографиатә ансамбли аҿар ргәыԥи.

Д.Габалиа Жәларбжьаратәи афе-
стиваль хаҭала, ирҿиаратә хәылԥа-
зи аиҿкааҩцәеи уи иалахәызи 
иҭабуп ҳәа раҳәо ҳамҭас ириҭеит 
Ҭемыр Ҵәыџьба иҭыхымҭа «Аҟәатәи 
ахәылԥаз».

Алитературатә фестиваль ахыр-
кәшара ашьҭахь, Аԥснынтәи иа-
лахәыз апоетцәа рзы аԥшәмацәа 
еиҿыркааит еиуеиԥшым аҭоурыхтә 
ҭыԥқәеи аԥшӡарҭатә ҭыԥқәеи рахь 
аныҟәарақәа.

Саси-ԥшәымеи агәахәара рызҭаз, 
акраамҭагь  ирхамышҭуа хҭысны 
иаанхо ари алитературатә фести-
валь ҩаԥхьа – ҭагалан, ҳтәылаҿы– 
«Риҵатәи арифмақәа» мҩаԥгахоит.

Дмитри Габалиеи Абзагә Аҟалӷь-
беи Маиҟәаԥҟа рцара иацхрааит 
Аԥсны  ашәҟәыҩҩцәа Реидгы-
леи Ҳџьынџьуаа рыԥсадгьыл ахь 
ахынҳәразы Аҳәынҭқарратә Еилаки

«Руфабго аҿтәи 
ацәаҳәақәа»

Арҿиаратә хәылԥазы – 
Маиҟәаԥ

Алиса Гәажә-ԥҳа

Артур Кенчешаов
Дырмит Габалиа уахь

Уа мыш-шара еишьылла иргәыбзыҕуп
Кавказтәи акаҵәарақәа рлакҭа!
О, сашьцәа аҧсуаа! Сысалам лахҿыхуп!
Уи шәышҟа ирыма инеиуеит аҧшақәа!

Зны инеибаҳҳәаз са исызхом аҳауе-
иҧш,
Ҳажәа ишалац иалами Кавказ!
“Зны ҳашьхақәа ҳаиҟәыршеит...” ҳәа 
ҳгәы иалан,
Урҭ ракәӡами алмасҵас ҳа ҳзырҕәҕәаз?

Сашьа! Ҳҩагылап ҳажәҩақәа неидкы-
лан,
Мшаҽнеиҧш шьхатәыла еибаҳҳәап 
ҳагәҭакқәа!
Уара Баграт ду уиҧхьалап гәырҭәыла!
Сара – Кешоков нага ицәаҳәақәа!

Иаҳхаҧырлап ихиаало ашьауар-
дынқәа,
Гәаныла рышьҭа ҳхылап нас ҳаргьы!
Амҳаџьыраа ргарашәа еицаҳҳәап,
Ирзымычҳакәа иҧшаап уа ҳагәқәагьы!

Адыҕа-қьалеиҧш, мамзаргьы аҧацхе-
иҧш,
Иааҳартып иҟьаҟьаӡа ҳагәқәа!
Ҧсыуа-ҵасла, ма адыҕа ҵасла,
Уааи, нас, ҳнықәлап  анкьеиҧш 
ҳшьацәхыртәуа!

Аха ҽнак иҿааихар иц-хырџьаџьа,
Уара узыҳәан ҽеирак згәы иҭаӡам!
Сы сышьхарыуоуп! Иҧышәоу 
шьанҵа-мҩала,
Ушҟа снеиуеит гәыҩбарак ҟамҵа!

Икаххаа Анцәа иишаз амш ҩагылап!
Уи зырлашо ҳарҭ ҳгәыразра ашәахәо-
уп!
Уара – уаҧсыуоуп, ачеркес-шьа улоуп!
Сара счеркесуп – аҧсуа-гәы сызҭоуп!

Еиҭ. В. Занҭариа

 d Маи 3 азы Аԥснытәи аҳәынҭқар-
ратә филармониаҿы имҩаԥы-
сит «Ахьӡ-Аԥша» аорден ахԥатәи 
аҩаӡара занашьоу жәлар рыкәа-
шареи рышәаҳәареи рансамбль 
«Ерцахә» аконцерт. Уи азкын Очам-
чыра араион аҟынтәи ансамбль 50 
шықәса ахыҵра. 

«Ерцахә» 1974 шықәсазы еиҿи-
кааит еицырдыруа акомпози-
тор Кәасҭа Чергелиа. Еиуеиԥшым 
ашықәсқәа раан ансамбль аҟ-
ны аус руан акультура еицырды-
руа аусзуҩцәа Акаки Малиа, Вла-
димир Кәарҷиа, Оҭар Ферзба уҳәа 
егьырҭгьы. Ари ансамбль гастроль ҳа-
сабла инеихьан ԥасатәи СССР арес-
публикақәа рҟны, иара убас Румы-
ниа, Иугославиа, Ҭырқәтәыла, ҳәарас 
иаҭахузеи, Урыстәыла ақалақьқәа 
жәпакы ирылсхьан.

2008 шықәса инадыркны ан-
самбль асахьаркыратә напхгаҩыс 

дыҟоуп Аԥсны жәлар рартист, Арес-
публика Аахыҵ-Уаԥстәыла зҽаԥ-
сатәыз артист, «Ахьӡ-Аԥша» аорден 
ахԥатәи аҩаӡара занашьоу Вианор 
Логәуа, амузыкатә напхгаҩы, ан-
самбль ахор адирижиор – Аԥсны 
жәлар рартист, Аахыҵ-Уаԥстәыла 
зҽаԥсазтәыз артист Нодар Кәарҷиа, 
абалетмеистер – Геннади Колбаиа. 

Ахәаԥшцәа дыршанхеит рыкәа-
шарақәа, иара убас инарыгӡеит 
жәлар рашәақәа. Ансамбль акол-
лектив 50 шықәса рхыҵра рыди-
ныҳәалеит Очамчыра араион Аха-
дара аиҳабы ихаҭыԥуаҩ Артимон 
Габелаиа.

«Иҟалап, 50 шықәса аҭоурых азы 
ирацәамзар, аха ансамбль азы даара 
хҭысла иҭәыз шықәсқәан. «Ерцахә» 
еиуеиԥшым ашықәсқәа раан еицыр-
дыруа ауаа напхгара азыруан. Иахьа 
урҭ рус иациҵоит Вианор Логәуа. 
Ишәыдысныҳәалоит, шәырҿиарала 
аԥхьаҟагьы ҳшәыргәырӷьалоит», – 
иҳәеит Габелаиа.

Аконцерт аҿы иаԥхьан Очамчы-
ра араион Ахадара аиҳабы Беслан 
Бигәаа иҟаиҵаз адныҳәалара. 

«Шәара алагаламҭа ду ҟашәҵоит 
Аԥсны акультуреи аҟазареи рырҿи-
араҿы, рҿиарала ашықәс рацәа 
нышәҵааит», – иазгәаҭоуп ахәҭа-
кахьала адныҳәалараҿы. «Ерцахә» 
аиԥш иҟоу аколлективқәа ажәлар 
ркультура хаҿра азыруеит, Аԥсны 
ӡырыргоит. 

Ансамбль аколлектив риубилеи 
рыдныҳәалауа, Аԥсны зҽаԥсазтәыз 
артист Зураб Маршьан «Ерцахә» 
анапхгаҩы Вианор Логәуа ҭабуп ҳәа 
иеиҳәеит аԥсуа хореографиатә ҟаза-
ра аларҵәара аганахьала имҩаԥи-
гауа аусуразы. 

Акультура аминистр инапын-
ҵақәа назыгӡауа Динара Смыр 
акультура Аминистрра ахьӡала акол-
лектив ирзеиӷьалшьеит ҳаԥхьаҟагьы 
арҿиаратә қәҿиарақәа.

Динара Смыр аҳаҭыртә хьӡқәа 
рыхҵаразы Аԥсны Ахада Аслан Бжьа-
ниа Иусԥҟақәа дрыԥхьеит. 

Ахореографиатә ҟазара арҿи-
ареи аԥсуа культура аларҵәареи 

рганахьала рылшамҭақәа рзы «Аԥс-
ны Аҳәынҭқарра зҽаԥсазтәыз ар-
тист» ҳәа аҳаҭыртә хьӡы рыхҵоуп 
ашәаҳәареи акәашареи рансамбль 
«Ерцахә» асолистцәа: Адиса Агрба, 
Нодар Быҭәба, Расида Кәарҷиа, Ма-
дина Кәыбраа, Адгәыр Миқаиа.

Амилаҭтә хореографиатә ҟазара 
арҿиараҿы, аԥсуа культура аларҵәа-
раҿы рлагалазы «Аԥсны Аҳәынҭқар-
ра зҽаԥсазтәыз артист» ҳәа аҳаҭыртә 
хьӡы ихҵоуп Ҭемыр Тыҩба.

Ансамбль асахьаркыратә напх-
гаҩы Вианор Логәуа атәыла Ахадеи, 
Очамчыра араион ахадара анапх-
гареи, акультура Аминистрреи, ан-
самбль иацхраауа, иадгыло зегьи 
ҭабуп ҳәа реиҳәеит. Иара убас ан-
самбль артистцәа ирыхҵоу аҳаҭыртә 
хьӡқәа рыдиныҳәалеит. 

«Ари ҳнапы злаку аус аҿаԥхьа 
ҭакԥхықәра дууп. Шәара ишәҿыԥшу-
еит аҿар», – иҳәеит Вианор Логәуа.

Б. Амаба

Ерцахә ашьхеиԥш иҳараку

«Ерцахә–50»

 d Руслан Амҷба аҵара иҵоит Аԥс-
нытәи аҳәынҭқарратә универси-
тет аҟазара афакультет ахԥатәи 
акурс аҿы. Иара дсахьаҭыхҩуп, 
дрызҿлымҳауп аграфикеи аҿы-
ханҵеи. 

Аҭыԥсахьа адизаин дазҟазоуп, 
ашкол аҿы аус иуеит, ауниверситет 
аҿы еиҿкаау аҿар рхеилак хантәаҩыс 
дамоуп, аԥсуа бызшәазы адисскуси-
атә клуб аԥшьгаҩцәа дреиуоуп, аха 
уи зегьы инаҷыданы инапы алакуп 
аԥарԥалыкьқәа рааӡара. Бзиа ибо-
ит апоезиа, иҵегь данеиҵаз ажәе-
инраалақәа иҩуан, ҿырҳәала иҵоит, 
дрыԥхьоит. Ихы ԥишәахьеит сцено-
графк иаҳасаб ала аспектакль «Фри-
да» аҿы.

Ахҭысқәа реишьҭагылашьала 
ажәабжь еиҭаҳҳәозар, иалагатәуп 
Руслан Амҷба иҭаацәа рыла. Иара 
изҳаит аҳҭнықалақь аҿы, ахшара 
рацәа змоу аҭаацәараҿы. Сҭаацәа 
дууп, сашьа еиҳабӡа ида егьырҭ зегьы, 
сашьцәеи саҳәшьцәеи аҟазара злоу 
уаауп. Ишәаҳәаҩцәоуп, икәашаҩцәо-
уп. Рыбжьара иҟоуп сара исеиӷьны 

иҭыхуагьы,  иҳәоит  иҭаацәа дрызгә-
дуны арԥыс. Даныхәыҷӡаз инаркны 
аҭаацәа реиҵбы хырхарҭа рацәала 
аҟазара инапы алакын. Дызлагалак-
гьы, иаԥшьигалакгьы иҭаацәа рҟын-
тәи еснагь ацхыраареи адгылареи 
иман. Сыԥсҭазаараҿы аҭыԥ змоу 
ахҭысқәа реиҳарак сгәысҽанӡам-
кәан иҟало роуп, урҭ анаҩс сыԥсҭа-
заара иахәҭакхоит иҳәоит иара. Ру-
слан Амҷба иажәақәа рыла, иҟоуп 
дыззеилымкаауагьы, изҳәогьы «уи 
изанааҭ изымԥшааит» ҳәа. Аха иара 
уи аҩыза агәаанагара дақәшаҳаҭӡам, 
адыррақәа рахь агәазыҳәара есна-
гь иумаӡам, угәазыҳәарақәа рых-
ьӡаразы агәабзиареи, алшарақәеи 
еснагь иуцӡам, иҟанаҵы узыхьӡо уаҩу-
мыжьыр ауп иҳәоит иара. 

Аҟазара афакультетгьы иҭалара 
машәыршәа иҟалаз ауп. Ажәеизатәи 
акласс дантәаз аиуристә факультет 
аҭаларазы аҽазыҟаҵара далаго-
ит. Аԥышәарақәа  рҟынӡа иаанхоз 
мызкы заҵәык акәын, ҽнак аҩны 
абарҵаҿы стәаны сыҽшазыҟасҵоз, 
схы ҩышьҭыхны ҳбаҳча санынҭаԥш 
сгәы иааҭысҳәааит азакәанқәеи 
ахәҭаҷқәеи саарҟәаҵны абаҳчақәа 
рдизаин салагар шысҭаху. Ауни-
верситет  адаҟьаҿы избеит аҟаза-
ра афакультет шыҟоу, уахь арзаҳал-
гьы аласҵеит. Сҭаацәа ианрасҳәа 
ирзыџьашьатәхеит, аха саҟәырхырц 
иаламгеит, иҳәоит урҭ ахҭысқәа игәа-

ларшәо Руслан.  Агәырҵҟәыл бзиеи, 
адырра ҿыцқәа рызҿлымҳареи, аԥы-
за иҟазшьа ҷыдақәеи рыла арԥыс 
иҩызцәа дрылыркаауа, астуденттә 
ԥсҭазаара аилашыра агәҭаны игы-
лоу иакәны дҟалеит аамҭа кьаҿк 
аҩнуҵҟа. Иара ауниверситет аҿы 
еиҿкаау  аҿар рцентр хантәаҩыс 
дамоуп, аԥсуа бызшәазы адискусси-
атә клуб аԥшьгаҩцәа дреиуоуп. Лас-
сы-лассы  аҳәаанырцә имҩаԥысуа 
аҿар рконференциақәа дрылахәуп.  
Инапы злаикхьо аусқәа рацәоуп, урҭ 
зегьы арҿиареи аҟазареи ирыдҳәа-
лоуп.  Убас ихы ԥишәахьеит сцено-
графк иаҳасабалагьы, арежиссиор 
Гәдиса Ҭодуа испектакль «Фрида» 
аҿы. Ари ақәыргыламҭа   мексикатәи 
асахьаҭыхҩы Фрида лҭоурых еиҭа-
наҳәоит, иара ахәаԥшцәа гәахәара 
дула ирыдыркылеит.  

Руслан Амҷба асахьаҭыхра агана-
хьала акәзар еиҳарак дрызҿлымҳа-
уп аграфикеи аҿыханҵеи ржанрқәа. 
Иҳәоит ҭынч  дыштәоу ишизцәырҵуа 
аҭыхразы агәазыҳәара, уи апоет иму-
за ишаҩызоу.  Аҟәатәи абыжьбатәи 
абжьаратәи ашкол аҿы аус иуеит 
асахьаҭыхра арҵаҩыс. Ахәыҷқәеи 
сареи иаразнак  ҳаинаалеит, ҳҳәоу 
еиқәшәеит, урҭ аус рыдулара даара 
исгәаԥхоит.  Руслан Амҷба  иҭихуа 
аусумҭақәа азҿлымҳара рымоуп, урҭ 
руак алахәын агәыҳалалратә аукци-
он. Иара иаразнак иаархәеит, уажәы 
икнаҳауп аҳҭнықалақь асасааирҭақәа 
руак аҿы.  Аусумҭа иаҭныхыз аԥа-
рақәа агәыҳалалратә фонд «Ашана» 
иахыԥхьаӡалан. 

Арԥыс дзызҿлымҳау аусхкқәа  
рыбжьара иҟоуп аԥарԥалыкьқәа 
рааӡара. Урҭ рыкәтаӷьқәа изаарго-
ит Филиппины, Коста-Рико рҟынтәи. 
Дара рхыхреи рааӡареи имаҷымкәан 
аџьабаа рыцуп. Раԥхьа иргыланы ир-
зеиқәыршәатәуп  изышьцылахьоу 
атропикатә ҳауатә ҭагылазаашьа, ҷы-
далатәи ацәаакыра. Аԥарԥалыкьқәа 
рыԥсҭазаара кьаҿуп, жәамш еиҳаӡам, 
аха дара ыҟанаҵы бла ргәырӷьагоуп. 
Руслан иҳәоит, астуденттә конферен-
циақәа рахь данцо,  аԥарԥалыкьқәа 
ишырхылаԥшуа иҭаацәа. Сус аҿы 
ацхырааҩцәа рацәаҩны исымоуп, 
ҳәа азгәеиҭоит иара. Уажәазы аԥарԥа-
лыкьқәа  рбара иаауа Руслан иуацәеи 
иҩызцәеи роуп. Иара игәаанагарала 
ари аԥеиԥш бзиа змоу проектуп. Евро-
патәи атәылақәа жәпакы рҟны, иара 
убас Урыстәылагьы иҟоуп  аԥарԥа-
лыкьқәа рбаҳчақәа. Дара ашәҭқәа ир-
хаԥырԥыруа абаҳчақәа ирҭаауа ауаа 
ргәалаҟара шьҭырхуеит. Ари аҩы-
за аҟаҵара ауеит ҳара ҳҿгьы,избан 
акәзар, Аԥсны аҳауатә ҭагылазаашьа 
дара ирнаалоит. Руслан Амҷба маӡала 
иҳаиҳәеит ари апроект мҽхакыҭбаа-
ла еиҳа инарҵауланы азнеира игәы 
ишҭоу. Макьаназы асахьаҭыхратә ҟа-
зара инапахьы иааигоит. Ссахьаҭыхҩы 
дуны  сҟамларгьы ашәыгақәеи ақы-
цәи рыда схы збаӡом ҳәа иажәа хир-
кәшеит сажәабжь афырхаҵа. 

Аҿар ираамҭоуп

Азанааҭ гәыкала             
ианалухуа

Елана  Лашәриа

Стелла Сақаниа

Иааит ашколхәыҷқәа ззыԥшыз 
аамҭа. Шьоукы рзы аԥсшьара мшқәа 
ираамҭоуп, аушьҭымҭацәа рзы иа-
гьгәырӷьароуп, иагьлахьеиқәҵаро-
уп рышколқәеи рырҵаҩцәеи ахьа-
анрыжьуа.

Аԥсны ашколқәа зегьы рҟны 
аҵыхәтәантәи аҵәҵәабжьы гоит маи 
22 рзы.

Сынтәа   Аԥсны ашколқәа ирыл-

гоит 1900 - ҩык инарзынаԥшуа 
аушьҭымҭацәа.

Аԥсны аҵара Аминистрра ауа-
ажәларра аҽрымадаразы аҟәша аиҳа-
бы Аслан Қәҭелиа иажәақәа рыла, 
12-ҩык аушьҭымҭацәа амедалқәа 
риуразы рыӡбахә ҳәоуп. Урҭ рахьтә 
жә-ҩык – «хьтәыла», х-ҩык «раӡынла».

Иара убас иҳәеит, сынтәа 
ашколқәа рҟны аԥышәарақәа ишры-
лаго ажәбатәи ажәеизатәи аклассқәа 
рзы маи 30 инаркны  ииун 20-нӡа. 

Аԥсны ашколқәа рҟны


